
A shẹ ọbe nana-a, ọyen ẹbẹre-ọvo rẹ owian rẹ uyono ri Baibol rẹ akpọeje, re ruẹ womarẹ itetoro ro wonhwo. Wọ da guọnọ ru itetoro, biko kpo donate.jw.org.

Jokpanẹ ke djerephia, asan ri nẹ Baibol rhe eje ra vwọba tota, Baibol Ọfuanfon Na ọyen i nurhe, ẹkẹvuọvo, e si ibieta na nene obo re siẹ eta rẹ Urhobo asaọkiephana. Wọ da rha mrẹ NW, gba riẹn nẹ New World Translation of the Holy Scriptures, 2013 Edition, ọyen o nurhe.







UHOHO RỌHẸ OPHARO ỌBE NA:

Chekemerha Jesu vẹ ituofovwin rẹ obodjuvwu ke cha ghwọrọ ivwighrẹn rẹ Ọghẹnẹ vwẹ ofovwin rẹ Amagidọn! (Ni uyono 41, ẹkorota 17)

Oniọvo Rutherford ta ota vwẹ ọghwẹkoko re ruru vwẹ Cedar Point, Ohio, vwẹ ukpe ri 1919






1919—Ẹgbukpe Ujorin Ọvo Rọ Wanre


VWẸ ukpe ri 1919 Ofovwin Rode (ra rhe riẹn phiyọ Ofovwin rẹ Akpeje I), ro siotọ vwẹ ikpe re vrẹ ẹne de rhi vwoba. Vwẹ ukpe ri 1918, ẹkuotọ ri vwobọ vwẹ ofovwin na da rhe dobọ rẹ ofovwin na ji. Ọtiọyena, vwẹ January 18, 1919, aguare rẹ ufuoma re ruru vwẹ Paris (Paris Peace Conference) da tonphiyọ. Orọnvwọn ọvo rẹ aguare yena ru wiẹn yen ọbe rẹ ọrhuẹrẹkugbe rẹ ufuoma rẹ ayen ghwobọphiyọ re se Treaty of Versailles, ro rhi phioba phiyọ ifovwin rẹ ẹkuotọ buebun vẹ Germany phiri na. A ghwobọphiyọ ọbe rẹ ọrhuẹrẹkugbe rẹ ufuoma na vwẹ June 28, 1919.






A je vwẹ ukoko kpokpọ re se League of Nations vwo mu vwẹ aguare yena. Ọdavwẹ rẹ ukoko na ọyen “re vwo titi orukugbe rẹ ẹkuotọ na eje, je ghwa ufuoma vẹ ofuvwegbe rhe akpọeje.” Ẹga buebun bicha ukoko kpokpọ yena. Ukoko re se Federal Council of the Churches of Christ rọhẹ America tare nẹ ọyehẹ “Uvie rẹ Ọghẹnẹ ro suẹn womarẹ ihworakpọ.” Ukoko yena jẹ ihwo kpo aguare rẹ ufuoma re ruru vwẹ Paris rẹ ayen vwo djephia nẹ ayen bicha League of Nations na. Ọvo usun rẹ ihwo re ji yanran na da tanẹ aguare yena “ọtonphiyọ rẹ eyeren kpokpọ vwẹ ikuegbe rẹ ihworakpọ.”

Ọnana ghene ọtonphiyọ rẹ eyeren kpokpọ, ẹkẹvuọvo, ọ dia ihwo re ro aguare rẹ ufuoma yena yen tonrọphiyọ-ọ. Vwẹ ukpe ri 1919 eyeren kpokpọ vwẹ iruo aghwoghwo na da rhe tonphiyọ vwẹ ọke ri Jihova vwọ vwẹ ẹgba vwọ kẹ ihwo rọyen vwo ghwoghwo ota na vrẹ obo ri jovwo. Jẹ ẹsosuọ, a guọnọ ewene oghẹresan vwẹ ẹdia rẹ Emọ-uyono rẹ Baibol na.






ORHIẸN-EBRO RỌ PHA BẸNBẸN

Joseph F. Rutherford





A rhuẹrẹ ẹsanọ rẹ iniọvo re vwẹrote Watch Tower Bible and Tract Society re ruẹ kukpe kukpe phiyọ Saturday, January 4, 1919. Ọke yena, e mu Joseph F. Rutherford rọ dia ochidiagbara rẹ ukoko na vẹ iniọvo ighwrẹn efa ekueku phiyọ uwodi vwẹ Atlanta, Georgia, U.S.A. Onọ rọ vwomaphia kọna: A rhoma sanọ iniọvo nana re mu phiyọ uwodi na phiyọ ẹdia rayen? Gbanẹ a vwẹ ihwo efa vwo wene ayen?

Evander J. Coward





Oniọvo Rutherford ro ẹnwan kpahen obo re cha phia kẹ ukoko na ọke rọ vwọ hẹ uwodi. Ọ riẹnre nẹ iniọvo evo guọnọre nẹ a vwẹ ohwo ọfa vwo wene ọyen. Ọtiọyena, o de si ọbe vwo rhe iniọvo na ri kokori nẹ ọyen jiri Evander J. Coward vwọ kẹ ẹdia rẹ ochidiagbara na. Rutherford tare nẹ Coward ọyen ohwo rọ pha “dẹndẹn,” “o vwo aghwanre” ọ ke je “fuevun kẹ Orovwori na.” Ẹkẹvuọvo, iniọvo efa rhọnvwephiyọ ọyena-a, ayen nẹ a kparẹ ẹsanọ na kpo emeranvwe esan rọ cha na. Ilọya ri chochọn rẹ iniọvo re mu phiyọ uwodi na da rhọnvwephiyọ. Ophu mu iniọvo evo mamọ ọke ra vwọ ta ota na.

Ọtiọyena, emu ọvo da rhe phia rẹ Oniọvo Richard H. Barber djisẹ rọyen kerẹ ‘ame re ku kuẹ erhanre.’ Ọvo usun rẹ iniọvo na da ta: “Mẹvwẹ dia ilọya-a, ẹkẹvuọvo, a da ta ota kpahen urhi, me riẹn oborẹ evun-ẹfuọn mudiaphiyọ. Evun-ẹfuọn yen Ọghẹnẹ guọnọre. Idjerhe rọ marho re se vwo dje evun-ẹfuọn phia kẹ Ọghẹnẹ ọyen a vwọ rhoma sane Oniọvo Rutherford kerẹ ochidiagbara.”—Une 18:25.

A. H. Macmillan re ji mu phiyọ uwodi karophiyọ nẹ vwẹ ẹdẹ rọ vwọ kpahọn, Oniọvo Rutherford da vwobọ teyen igbẹhẹ rẹ uwodi rọyen, ọ da ta: “Riẹn obọ wẹn phia.” Oniọvo Rutherford da reyọ ọmọbe vwọ kẹ. Macmillan vwọ mrẹ ọmọbe na, ọ ghwa riẹn obo ro mudiaphiyọ. Ovuẹ rọhẹ ọbe na kọna: “RUTHERFORD WISE VAN BARBER ANDERSON BULLY VẸ SPILL INIỌVO RE VWẸROTE ERHA RẸSOSUỌ ẸGUỌNỌ RẸ OVWAN.” Ọnana mudiaphiyọ nẹ a rhoma vwẹ iniọvo re vwẹrote ukoko na eje vwo mu ẹdia rayen, Joseph Rutherford vẹ William Van Amburgh je rhoma vwo ẹdia rayen. Kọyen, Oniọvo Rutherford yen ji cha dia ochidiagbara.






E SIOBỌ NẸ AYEN!


Ọke rẹ iniọvo ẹrenren na je vwọ hẹ uwodi, Emọ-uyono rẹ Baibol na de fiudugberi ghare ẹbe kẹ ihwo nẹ ayen ghwobọphiyọ rere e se vwo siobọnu iniọvo na. Ihwo ri vrẹ 700,000 yen ghwobọphiyọ ẹbe na. Vwẹ Wednesday, March 26, 1919, bẹsiẹ a ke vwẹ ọbe ra ghwobọphiyọ na vwọ kẹ igomẹti, e de siobọnu Oniọvo Rutherford vẹ iniọvo ichekọ na.

Vwẹ ota ro tare kẹ iniọvo ri rhi dede, Oniọvo Rutherford da ta: “O mu vwẹ ẹro nẹ oborẹ avwanre eje rhiẹromrẹ na che muegbe rẹ avwanre hẹrhẹ ọke rẹ ebẹnbẹn re cha obaro na. . . . Ọ dia e di vwo si iniọvo rẹ ovwan nẹ uwodi ọvo yen ovwan họnre kẹ-ẹ. Ọyena ghwa ẹbẹre ọvo. . . . Ohọnre rẹ ovwan na hwarhiẹ urinrin vwo rhe Jihova, ihwo ri vwobọ vwọ mrẹ ebruphiyọ gbidiki nẹ evun rọyen rhe.”

Obo re phiare ọke re vwo mu iniọvo avwanre na phiyọ uwodi djerephia nẹ Jihova hẹ obuko rayen. Vwẹ May 14, 1919, aguare rẹ apiri da ta: “E guẹdjọ rẹ iniọvo nana vwẹ aguare . . . kirobo ro fori nẹ ọ dia-a, otiọyena a da rhoma wene orhiẹn rẹ ẹdjọ na.” Urhi rẹ urhiẹchọ ọgangan yen a vwọ yọnrọn iniọvo na jovwo, ọ rha dia orhiẹn rẹ ẹdjọ na re weneri jovwo-o, manẹ odẹ yena ko rhe nene ayen. Urhi vuọvo rhe mu ayen ọfa-a. Ọtiọyena, Oniọvo Rutherford kọ sa rhe sẹro rẹ ẹdia rọyen kerẹ oguẹdjọ. Ọ chochọn rẹ ihwo ri Jihova vwẹ Aguare Rode rẹ United States abọ buebun re vwo siobọno nu.






OWENVWE RE VWO GHWOGHWO


Oniọvo Macmillan da ta: “Ọ dia avwanre che di chidia riẹn awọ hẹrhẹ Ọrovwori na nẹ o rhi mu avwanre kpo odjuvwu-u, ukperẹ ọtiọyen, ofori nẹ a guọnọ idjerhe vwọ riẹn oborẹ ọhọre rẹ Ọrovwori na ghini hepha.”

Ẹkẹvuọvo, iniọvo rehẹ esiri rẹ ukoko cha sa ton iruo phiyọ kirobo rẹ ayen ruru ikpe buebun re-e. Diesorọ? Kidie erọnvwọn rẹ ayen vwọ teyen ẹbe na guọghọre vwẹ uvwre rẹ ọke re vwo mu ayen phiyọ uwodi na. Ọnana nẹrhẹ ofu dje iniọvo na, evo ki roro sẹ iruo rẹ aghwoghwo na dobọji re.

A je cha mrẹ ihwo re cha kerhọ rẹ Emọ-uyono rẹ Baibol na? Oniọvo Rutherford de brorhiẹn rọ vwọ ta ota rẹ otu ọvo ra vwọ riẹn ẹkpahọnphiyọ rẹ onọ yena. E che durhie kohwo kohwo. Oniọvo Macmillan da ta: “Ohwo vuọvo ra rhe-e, kọyen iruo aghwoghwo na re re.”

Ẹbe rọ ghwa iyẹnrẹn ro ghwoghwo ota rẹ otu rẹ Oniọvo Rutherford cha ta vwẹ Los Angeles, California, 1919, ro vwo uyovwinrota na “The Hope for Distressed Humanity”





Ọtiọyena vwẹ Sunday, May 4, 1919, dede nẹ Oniọvo Rutherford muọga, ọ da ta ota rẹ otu ro vwo uyovwinrota na “The Hope for Distressed Humanity” vwẹ Los Angeles, California. Omarẹ ihwo 3,500 yen kerhọ rẹ ota rẹ otu na, a da vuẹ ihwo buebun nẹ ayen rhivwin kpo. Ẹdẹ rọ vwọ kpahọn, ihwo ri te 1,500 da rhe. Iniọvo na riẹn ẹkpahọnphiyọ rẹ onọ na re, kọyen ihwo je cha kerhọ!

Oborẹ iniọvo na ruru djobọte iruo rẹ aghwoghwo rẹ Iseri ri Jihova rhi te nonẹna.






EBUONPHIYỌ


Vwẹ Uwevwin Orhẹrẹ rẹ August 1, 1919, e de ghwoghwo nẹ vwẹ ọtonphiyọ ri September, e che ru ọghwẹkoko rẹ akpọeje vwẹ Cedar Point Ohio. Clarence B. Beaty ra vwẹ Baibol yono ro nẹ Missouri rhe da ta : “Ihwo ejobi vwo ẹwẹn rẹ ayen vwọ ra.” Iniọvo re vrẹ 6,000 yen kpo ọghwẹkoko na, uchunu rẹ ihwo na vrẹ obo re rhẹro rọyen. Orọnvwọn ọfa rọ nẹrhẹ oghwẹkoko na vwerhoma kẹ ihwo re vrẹ 200 ri bromaphiyame vwẹ umurhiẹ ọvo re se Lake Erie.

Opharo ọbe rẹ The Golden Age, rẹsosuọ ra teyenphia vwẹ October 1, 1919





Vwẹ September 5, 1919, rọ dia ẹdẹ riyorin rẹ ọghwẹkoko na, Oniọvo Rutherford da vuẹ “Irivẹ rẹ e vẹ Ọyen Gba Wian” nẹ a cha rha teyen imagazini kpokpọ re se nẹ The Golden Age.* Imagazini kpokpọ na cha “hwarhiẹ iyẹnrẹn kpokpọ, ji dje oborẹ Baibol na ta kpahen oboresorọ e vwo nyo iyẹnrẹn tiọyena.”



A vwẹ uchebro vwọ kẹ Emọ-uyono rẹ Baibol na nẹ ayen fiudugberi vwẹ ẹbe kpokpọ nana vwo ghwoghwo ota. Ileta ọvo ro dje obo re che ruiruo aghwoghwo na wan da ta: “E jẹ kohwo kohwo ro bromaphiyame re karophiyọ nẹ ọyen okpuphẹn rẹ vwo ghwoghwo. O ji fo nẹ ọ reyọ uphẹn ro rhiephiyọ enẹna vwo ghwoghwo kẹ ihwo eje.” Ihwo buebun de rhiabọreyọ edurhie na! Vwẹ December, imagazini re vrẹ 50,000 yen ihwo durhie phiyọ.



[image: Iniọvo rehẹ Brooklyn, New York, ri mudia obaro rẹ imoto ro mu imagazini rẹ The Golden Age]
Iniọvo rehẹ Brooklyn, New York, ri mudia obaro rẹ imoto ro mu imagazini rẹ The Golden Age





Vwẹ oba rẹ ukpe ri 1919, a da rhoma rhuẹrẹ ona rẹ aghwoghwo rẹ iniọvo na phiyọ je bọn ayen gan. Vwọba, aroẹmrẹ sansan ri shekpahen ẹdẹ rẹ oba na de rhi rugba. Ọke rẹ ọdavwini kugbe orufọn rẹ ihwo ri Jihova re djunute vwẹ Malakae 3:1-4 de rhi rugba. Vwẹ idjerhe rẹ udje, e de rhi si ihwo ri Jihova vwo nẹ ọviẹn vwọ kẹ “Babilọn Rode,” Jesu da je vwẹ “odibo esiri na” vwo mu.* (Ẹvwọ. 18:2, 4; Mat. 24:45) Enẹna, Emọ-uyono rẹ Baibol na muegbe vwọ kẹ iruo ri Jihova guọnọre nẹ ayen ru.







^ e?ko. 22 E wene odẹ rẹ The Golden Age kpo Consolation vwẹ ukpe ri 1937, e de rhe wene kpo Awake! vwẹ ukpe ri 1946.


^ e?ko. 24 Ni Uwevwin Orhẹrẹ ri July 15, 2013, aruẹbe 10-12, 21-23; March 2016, aruẹbe 29-31.

Ofori nẹ ihwo kerhọ rẹ orhọesio rẹ Ọghẹnẹ rọ cha na re vwo dje “ogiribo” na!






ẸDJỌEGUO RẸ ỌGHẸNẸ Ọ Fobọ Vwẹ Orhọesio Phia?





OHWO rọ ta oborẹ aruọke na cha dia ni orọnvwọn rẹ ayen vwọ fuẹrẹn aruọke na. Ọ da mrẹ ogiribo ro muoshọ rọ cha vwẹ ekogho rẹ ihwo buebun dia. Kidie nẹ o vwo ọdavwẹ rẹ ihwo na, ọ da davwẹngba rọyen eje vwo si ihwo na orhọ bẹsiẹ ogiribo na ke tonphiyọ.

Vwẹ idjerhe vuọvo na, Jihova ji siẹ ihworakpọ orhọ nonẹna kpahen “ogiribo” ọvo ro muoshọ gangan re ji nyo ọkpọ rọyen vwẹ iyẹnrẹn rẹ ihwo ri yono kpahen aruọke-e. Idjerhe vọ yen o vwo ru ọnana? Die yen sa nẹrhẹ avwanre vwo imuẹro nẹ ọ fobọ vwẹ orhọesio phia? E jẹ a fuẹrẹn erhọesio evo ri Jihova vwọphia vwẹ ọke awanre a sa vwọ mrẹ ẹkpahọnphiyọ na.






ORHỌESIO


Vwẹ ọke awanre, Jihova vwẹ orhọesio rẹ “ogiribo” yẹrẹ ẹdjọeguo phia kpahen ihwo re vwẹ arogba vwọ churhi rọyen. (Isẹ 10:25; Jer. 30:23) Kọke kọke yen ọ vwọ fobọ vwẹ orhọesio phia vwọ kẹ ihwo na, ji vuẹ ayen nẹ ayen ru ewene ri shephiyọ ọhọre rọyen. (2 Ivie 17:12-15; Neh. 9:29, 30) Ọkieje yen ọ vwọ reyọ idibo rọyen ri fuevun vwẹ otọrakpọ na vwo si ayen orhọ rere ayen se vwo ru ewene ri fori kpakpata.—Emọs 3:7.

Noa ọyen ọvo usun rẹ idibo tiọyena. Ikpe buebun ọyen o fiudugberi ghwoghwo vwọ kẹ evwọfanrhiẹn vẹ inogbozighi rẹ ọke rọyen kpahen Oghwe rode ro che ku akpọ na. (Jẹn. 6:9-13, 17) Ọ je vuẹ ayen obo ro fori nẹ ayen ru rere ayen se vwo vwo usivwin. O ruro te ẹdia re vwo se oghwoghwota “rẹ ọvwata.”—2 Pita 2:5.

Dede nẹ Noa ghwoghwori, jẹ ihwo na rhọnvwe kerhọ rẹ orhọesio rẹ Ọghẹnẹ na-a. Ayen dje esegbuyota phia kakaka-a. Ọtiọyena, ayen de “divwi ghwu vwẹ evun rẹ oghwe na.” (Mat. 24:39; Hib. 11:7) Ayen vwo divwẹn yanran na, o muẹro nẹ ayen karophiyọ nẹ Ọghẹnẹ si ayen orhọ jovwo.

Vwẹ ọke efa, Jihova si ihwo orhọ ọmọke krẹn tavwen “ogiribo” rẹ ẹdjọeguo rọyen ke tuanphiyọ. Vwẹ ẹdia nana dede, o ji ruo rere ihwo re kerhọ rọyen vwọ mrẹ ọke vwọ djẹ vabọ. Kerẹ udje, ọ nabọ vwẹ orhọesio phia tavwen ihwo rẹ Ijipt ke rioja rẹ Etiekọ Ihwe na. Ọke ri Jihova cha vwọ reyọ otiekọ righwrẹn rọ dia osio rẹ imicho phia, o de ji Mosis vẹ Erọn re si Fero vẹ idibo rọyen orhọ. Rọ vwọ dianẹ ẹdẹ rọ vwọ kpahọn yen osio rẹ imicho na cha vwọ rhọ na, a sa tanẹ Ọghẹnẹ kẹ ayen ọke, rẹ ayen vwọ guọnọ asan de siomanu? Baibol na da ta: “Etiyin ohwo rọ djẹ oshọ rẹ ota rẹ Ọrovwohwo vwẹ usun rẹ idibo ri Fero na da vwẹ eviẹn rọye vẹ eranvwe rọye djẹ kpo iwevwi; ẹkẹvuọvo ohwo ro se ota rẹ Ọrovwohwo gbemu-u da yan jẹn eviẹn rọye vẹ uchuru rọye vwo vwẹ evun rẹ aghwa.” (Eyan. 9:18-21) Ophẹnre, Jihova kẹ ayen ọke, ọtiọyena ihwo ri brokpakpa ru obo ri Jihova tare rha rioja rẹ ọtiekọ yena-a.

A je vwẹ erhọesio phia kẹ Fero vẹ idibo rọyen tavwen a ke vwẹ ọtiekọ rihwe na phia. Ẹkẹvuọvo, ayen davwẹnrhọ-ọ. (Eyan. 4:22, 23) Ọtiọyena, emekpako rayen eje de ghwu. Ọ da ohwo mamọ! (Eyan. 11:4-10; 12:29) Ọke herọ rẹ ayen vwọ kerhọ rẹ orhọesio na jovwo? E! Ugege yena yen Mosis vwọ vwẹ orhọesio phia kẹ ihwo rẹ Izrẹl je vuẹ ayen oborẹ orua rayen se vwo sivwinrhọ. (Eyan. 12:21-28) Brẹ ihwo yen kerhọ rẹ orhọesio ri Mosis na? Ihwo evo tare nẹ, ihwo rẹ Izrẹl ri te iduduru erha yen kerhọ, ji te “ọguagua” ri ihwo buebun re dia ihwo rẹ Izrẹ-ẹl vẹ ihwo rẹ Ijipt.—Eyan. 12:38.

Kirobo rẹ idje nana djephia, kọke kọke ri Jihova de si ihwo orhọ, ọ nabọ kẹ ayen ọke rẹ ayen vwọ kerhọ rọyen. (Urhi 32:4) Die yen mu Ọghẹnẹ vwo ru ọyena? Ọyinkọn Pita tare nẹ Ọghẹnẹ “guọnọre nẹ ohwo ọvuọvo ghwru-u, ẹkẹvuọvo nẹ ihwo ejobi kurhẹriẹ.” (2 Pita 3:9) Vwọrẹ uyota, Ọghẹnẹ davwerhọ rẹ ihwo. Ọ guọnọre nẹ ayen kurhẹriẹ ji ru nene ichebro rọyen tavwen ẹdjọeguo rọyen ki te.—Aiz. 48:17, 18; Rom 2:4.






KERHỌ RẸ ORHỌESIO RẸ ỌGHẸNẸ NONẸNA


O ji fo nẹ ihwo eje kerhọ rẹ orhọesio rẹ okpakpa re ghwoghwo vwẹ akpọ na nonẹna. Ọke ri Jesu vwọ hẹ otọrakpọ na, o si ihwo orhọ nẹ a cha ghwọrọ eyeren nana vwẹ uvwre ọke rẹ “ukpokpogho” rode na. (Mat. 24:21) Vwẹ aroẹmrẹ ri Jesu vwọphia, ọ da nabọ djisẹ rẹ oborẹ idibo rọyen che rhiẹromrẹ ọke rẹ edjọeguo yena vwo siẹkẹrẹ na. Eriyina, erọnvwọn re phia vwẹ akpọ na nonẹna, ghwa obo ri Jesu djisẹ rọyen.—Mat. 24:3-12; Luk 21:10-13.

Vwo nene aroẹmrẹ yena, Jihova si ihwo orhọ nonẹna nẹ, ayen vwomakpotọ kẹ usuon rọyen. Ọ guọnọre nẹ ihwo ri nyẹme yerin omamọ akpọ enẹna, ọtiọyen ji te ọke rọ cha obaro na vwẹ akpọ kpokpọ na. (2 Pita 3:13) Rere ihwo se vwo se ive na gbuyota, Jihova da reyọ ovuẹ rẹ usivwin phia, rọ dia “iyẹnrẹ esiri” rẹ Uvie na ri Jesu tare nẹ a “cha ta ota . . . [rọyen] wan akpọ na ejobi, rere ọ vwọ dia iseri kẹ ẹgborho na ejobi.” (Mat. 24:14) Jihova ru ọrhuẹrẹphiyotọ rere idibo rọyen vwọ dia “iseri” yẹrẹ ghwoghwo ovuẹ rọyen na vwẹ ẹkuotọ ri te omarẹ 240. Jihova guọnọre nẹ ihwo buebun kerhọ rẹ orhọesio na rere ayen sa vwọ vrabọ rẹ “ogiribo” rẹ ẹdjọguo rẹ ọvwata rọyen na.—Zẹf. 1:14, 15; 2:2, 3.

Ọ dianẹ sẹ Ọghẹnẹ fobọ si ihwo orhọ yen ota rọhẹ otọ na-a, kidie o muẹro nẹ ọkieje yen o vwo ruẹ ọtiọyen. Ẹkẹvuọvo, ota rọhẹ otọ na kọna: Ihwo cha kerhọ rẹ orhọesio Ọghẹnẹ ọke je vwọ herọ na? E jẹ avwanre davwẹngba vwọ chọn ihwo buebun uko vwo sivwin wan oba rẹ eyeren nana.








UYONO 40

Muomaphiyọ Iruo Ẹga na Vwẹ Okuphiyọ rẹ “Oba rẹ Ẹdẹ Na”


“Mudia gan, wo yeghe oma-a, dje ebuo-ebuo phihọ vwẹ iruo rẹ Ọrovwohwo.”—1 KỌR. 15:58.

UNE 58 Guọnọ Igbeyan rẹ Ufuoma

ỌDJẸKOKO*




 1. Diesorọ o vwo mu avwanre ẹro nẹ “oba rẹ ẹdẹ” na yen e de yerẹn na?

Ọ DA DIANẸ ukpe ri 1914 wan nu e ki vwiẹ wẹ, kọyen uvwre rẹ “oba rẹ ẹdẹ” na yen wo de yeren akpeyeren wẹn eje. (2 Tim. 3:1) Avwanre eje nyo kpahen orugba rẹ erọnvwọn ri Jesu mraro rọyen kpahen ọke avwanre na. Jesu ta ota kpahen emu re cha kanre, etọ re cha bẹrẹ, ega, uruemu rẹ urhiẹchọ ri che bunphiyọ kugbe omukpahen rẹ ihwo rẹ Ọghẹnẹ. (Mat. 24:3, 7-9, 12; Luk 21:10-12) Avwanre je mrẹ ihwo ri vwo uruemu rẹ ọyinkọn Pọl ta ota kpahen nonẹna. (Ni ekpeti na “Iruemu rẹ Ihwo Djephia Nonẹna.”) Iseri ri Jihova riẹnre dẹn nẹ “ukuko” yẹrẹ oba rẹ ẹdẹ na yen avwanre de yerẹn na.”—Maika 4:1.

Iruemu rẹ Ihwo Djephia Nonẹna


“Ihwo cha guọnọ omaobọ rẹ ayen nọ, e cha guọnọ igho nọ, i che phuoma nọ, i che ni oma rhuarho nọ, e cha harhe ekan nọ, i gbi che mu ọghọ kẹ esẹ vẹ ini-i, e gbe cha riẹn ẹse-e, e gbe cha guọnọ ẹfuọ-ọn, i gbi vwo omaeririo-o, e gbi se fue ọhọre rẹ aye-en, ri miovwi odẹ rẹ ihwo, ke vẹn ro umwemwu, ke djoma, ki tuoma rẹ emu esiri, ke shẹ ihwo, zighi zighi, ke vọn vẹ ophiẹvwe, ke guọnọ omavwerhe jẹ ẹguọnọ rẹ Ọghẹnẹ vwo, ri muẹ ofian rẹ ẹga baroma ẹkẹvuọvo yẹ ayen sian ogangan rọ herọ.”—2 Tim. 3:1-5.





 2. Enọ vọ yen ofori nẹ a guọnọ ẹkpahọnphiyọ rayen?

2 Rọ vwọ dianẹ o kri mamọ ukpe ri 1914 wan re na, ka sa tanẹ okuphiyọ rẹ “oba rẹ ẹdẹ” na yen e de yerẹn na. Oba na vwo siẹkẹrẹ na, ko fori na riẹn ẹkpahọnphiyọ rẹ enọ eghanghanre nana: Die yen cha phia vwẹ okuphiyọ rẹ “oba rẹ ẹdẹ” na? Die yen Jihova guọnọre ne ru ra je vwọ hẹrhẹ obo re cha phia na?






DIE YEN CHA PHIA VWẸ OKUPHIYỌ RẸ “OBA RẸ ẸDẸ” NA?


 3. Kirobo ra mraro rọyen vwẹ 1 Tẹsalonaika 5:1-3, ukperi vọ yen isun rẹ akpọ na che kperi?

3 Se 1 Tẹsalonaika 5:1-3. Pọl ta ota kpahen “ẹdẹ rẹ Ọrovwohwo.” “Ẹdẹ rẹ Ọrovwohwo” ri Pọl vwo ruiruo vwẹ ẹkpo ri Baibol yena mudiaphiyọ uvwre rẹ ọke ra cha vwọ ghwọrọ “Babilọn Rode,” rọ dia okugbe rẹ ẹga efian eje, o mi rhe kuphiyọ vwẹ Amagidọn. (Ẹvwọ. 16:14, 16; 17:5) Tavwen “ẹdẹ” yena ke tonphiyọ, isun rẹ akpọ na che kperi ukperi rẹ “Ufuoma kugbe ofuvwegbe!” Ọkiọvo, ayen reyọ eta tiọyena vwo ruiruo siẹrẹ ayen da ta ota kpahen oborẹ ẹkuotọ sansan se vwo ru kugbe.* Ẹkẹvuọvo, ukperi rẹ “ufuoma kugbe ofuvwegbe” ri Baibol djisẹ rọyen na fẹnẹre. Diesorọ? Ọnana da rhe phia, ihwo che roro nẹ isun rẹ akpọ na ghene hwarhiẹ ufuoma rhire. Ẹkẹvuọvo, “ukpokpogho” rode na me rhe tonphiyọ “siẹvuọvo na ughwu mi rhi she teye ayen kpregede.”—Mat. 24:21.



[image: Ihwo re rhe de emu vwẹ asan ra da shẹ ikọfi guere oma ọke rẹ ayen vwo nyo “Iyẹnrẹn Kpokpọ” ro shekpahen ukperi rẹ “ufuoma kugbe ofuvwegbe” vwẹ tẹlivishọni. Aye gbe ọshare ri rovwonma nẹ iruo aghwoghwo na se iyẹnrẹn na gbuyota-a.]
Wo se ukperi rẹ “ufuoma kugbe ofuvwegbe” rẹ ẹgborho na che kperi phia na gbuyota-a (Ni ẹkoreta 3-6)*





 4. (a) Die ọfa yen avwanre ji che rhẹro rọyen kpahen ukperi rẹ “ufuoma kugbe ofuvwegbe” na? (b) Die yen a riẹn kpahọn re?

4 Avwanre riẹn erọnvwọn evo kpahen ukperi rẹ “ufuoma kugbe ofuvwegbe” na. Ẹkẹvuọvo, o ji vwo erọnvwọn evo rẹ avwanre riẹnre-e. Avwanre riẹn obo re cha nẹrhẹ isun rẹ akpọ na kperi ukperi yena yẹrẹ oborẹ ayen che kpere wa-an. Avwanre je riẹn sẹ e che kperi ukperi nana ọke sansan yẹrẹ ofuọvo goi-i. Otoro obo re phiare-e, e jẹ avwanre gbe ughẹnghẹn roro nẹ isun rẹ akpọ na sa ghwa ufuoma rhe akpọeje-e. Ukperẹ ọtiọyen, ukperi yena yen Baibol na tare ne rhẹrọ rọyen. Ọnana yen oka ro che djephia nẹ “ẹdẹ rẹ Ọrovwohwo” na cha tonphiyọ re.

 5. Die yen 1 Tẹsalonaika 5:4-6 tare ne ru vwo muegbe hẹrhẹ “ẹdẹ rẹ Ọrovwohwo” na?

5 Se 1 Tẹsalonaika 5:4-6. Uchebro ri Pọl na dje obo re ru vwo muegbe hẹrhẹ “ẹdẹ rẹ Ọrovwohwo” na. Ọtiọyena, “e gbi jẹ avwanre vwerhẹ, kerẹ otu ri chekọ na-a, ẹkẹvuọvo e gbe jẹ avwanre rhọvwọ rere a vwẹ ẹro kpẹn.” Kerẹ udje, ofori nẹ avwanre vwobọ vwẹ oseghe rẹ usuon rẹ akpọ na-a. E de vwobọ vwọ, kọyen avwanre ẹbẹre ọvo “rẹ akpọ” na. (Jọn 15:19) Avwanre riẹnre nẹ Uvie rẹ Ọghẹnẹ ọvo yen sa ghwa ufuoma rhe akpọ na.

 6. Die yen avwanre cha chọn ihwo efa uko vwo ru, kẹ diesorọ?

6 Ọ dia avwanre ọvo yen cha rhẹrẹ-ẹ, o ji fo nẹ a chọn ihwo efa uko vwọ riẹn oborẹ Baibol na tare nẹ ọ cha phia vwẹ obaro na. E ja karophiyọ nẹ ugege rẹ ukpokpogho rode na da tonphiyọ nu, uphẹn rẹ ihwo vwọ rhe, rhe ga Jihova ra cha dia-a. Ọnana yensorọ iruo aghwoghwo na vwo dia emu rẹ okpakpa!*






MUOMAPHIYỌ IRUO AGHWOGHWO NA




[image: Ọshare ọvo reyọ ẹbe mie aye gbe ọshare ri vwobọ vwẹ aghwoghwo ra vwẹ imikpekpa ruẹ]
Nonẹna, avwanre dje kẹ ihwo womarẹ iruo aghwoghwo na nẹ Uvie rẹ Ọghẹne ọvo yen sa ghwa uvi rẹ ufuoma kugbe ofuvwegbe rhe (Ni ẹkoreta 7-9)





 7. Die yen Jihova guọnore ne ru enẹna?

7 Jihova guọnọre ne muomaphiyọ iruo aghwoghwo na vwẹ ọmọke ro chekọ na tavwen “ẹdẹ” rọyen na ke tonphiyọ. Ofori nẹ avwanre “dje ebuo-ebuo phihọ vwẹ iruo rẹ Ọrovwohwo” na. (1 Kọr. 15:58) Jesu nabọ djisẹ iruo rẹ avwanre che ru. Ọke rọ vwọ ta ota kpahen erọnvwọn kiriguo re cha phia vwẹ uvwre rẹ ọke rẹ oba na, ọ da ta: “Iyẹnrẹ esiri na kọye e ke ghwoghwo kẹ akpọ na ejobi tavwe.” (Mak 13:4, 8, 10; Mat. 24:14) Di roro: Kọke kọke ru wo de vwobọ vwẹ iruo aghwoghwo na, jẹ wo ruẹ orugba rẹ aroẹmrẹ yena!

 8. Mavọ yen iruo aghwoghwo na yan obaro wan nonẹna?

8 Die kọyen a sa ta kpahen ẹyan-obaro rẹ iruo aghwoghwo na? Kukpe kukpe yen iruo na vwọ yan obaro. Kerẹ udje, roro kpahen oborẹ uchunu rẹ ighwoghwota rehẹ akpọeje buẹnphiyọ vwẹ ẹdẹ re koba na. Vwe ukpe ri 1914, ighwoghwota 5,155 yen herọ vwẹ ẹkuotọ ri te 43. Jẹ nonẹna, ighwoghwota ri te omarẹ oduduru 8.5 yen herọ vwẹ ẹkuotọ ri te 240! Dedena, iruo na ji re-e. Avwanre ji cha rha vuẹ ihwo nẹ Uvie rẹ Ọghẹnẹ ọvo yen se si ebẹnbẹn rẹ ihworakpọ eje no.—Une 145:11-13.

 9. Diesorọ o vwo fo nẹ e rhe ghwoghwo iyẹnrẹn esiri na?

9 Ọke ri Jihova vwọ tanẹ o tere yen iruo aghwoghwo na che vwo vwoba. Brẹ ọke yen ihwo ji vwo ayen vwọ rhe riẹn Jihova Ọghẹnẹ vẹ Jesu? (Jọn 17:3) Avwanre riẹnre-e. Ẹkẹvuọvo, avwanre riẹnre nẹ bẹsiẹ ukpokpogho rode na ke tonphiyọ, ihwo re “ve arhọ ri bẹdẹ na kẹ” vwo uphẹn rẹ ayen vwọ kerhọ rẹ iyẹnrẹn esiri na je ga Jihova. (Iruo 13:48) Mavọ yen a sa vwọ chọn ihwo nana uko vwẹ ọmọke ro chekọ na?

10. Ukẹcha vọ yen Jihova vwọ kẹ avwanre rere e se vwo yono ihwo uyota na?

10 Jihova kẹ avwanre ekuakua re se vwo yono ihwo uyota na womarẹ ukoko rọyen. Kerẹ udje, e yono avwanre kudughwrẹn kudughwrẹn vwẹ uyono rẹ uvwre rẹ udughwrẹn na. Uyono nana chọn avwanre uko vwọ riẹn obo ra sa ta vwẹ obọ rẹsosuọ kugbe orhivwinbrura. O ji yono avwanre obo re ruẹ uyono ri Baibol wan. Ukoko ri Jihova je kẹ avwanre ekuakua rehẹ Ekpeti rẹ Uyono re vwo ruiruo na. Ekuakua nana chọn avwanre uko . . .

	  vwọ ton otaẹtakuẹgbe phiyọ,



	  vwo ghwoghwo ota vwẹ idjerhe rẹ ovuẹ na vwo siurhuru,



	  vwọ rhanriẹn urhurusivwe rẹ ihwo ayen vwo yono Baibol na kpobarophiyọ,



	  vwọ nabọ yono ihwo uyota rọhẹ Baibol na, ji



	  durhie ihwo kpo Ọguan Ruvie kugbe wẹbsaiti rẹ avwanre.





Re di vwo vwo ekuakua nana ọvo teri-i. Ofori nẹ avwanre reyọ ayen vwo ruiruo.* Kerẹ udje, wọ da vwẹ itrati yẹrẹ imagazini vwọ kẹ ohwo rọ nabọ dje omavwerhovwẹn phia, ko se se bẹsiẹ wo vwo rhivwin bro ra. Avwanre ohwo vuọvo vwo oghwa re vwo vwobọ vwẹ iruo aghwoghwo na te asan ẹgba avwanre teri kemeranvwe kemeranvwe.

11. Diesorọ re vwo ru Uyono ri Baibol re Ruẹ Vwẹ Intanẹti na?

11 Gbe ji roro kpahen obo ri Jihova reyọ Uyono ri Baibol re Ruẹ Vwẹ Intanẹti na rọhẹ jw.org/urh vwọ vwẹ ukẹcha kẹ ihwo vwo yono uyota na nonẹna. (Kpo IYONO RẸ BAIBOL > UYONO RE RUẸ VWẸ INTANẸTI.) Diesorọ re vwo ru ọrhuẹrẹphiyotọ nana? Kemeranvwe kemeranvwe yen ihwo buebun vwẹ akpọneje vwọ hiẹ guọnọ iyono ri Baibol vwẹ Intanẹti. Iyono ri Baibol rehẹ wẹbsaiti avwanre na sa chọn ihwo uko vwo vwo owenvwe rẹ ayen vwo yono Baibol na. Wo se noso nẹ ihwo evo ru wo ghwoghwo ota kẹ rhọnvwa rhiabọreyọ uyono ri Baibo-ol. Ọ da dia ọtiọyen, gbe dje iyono nana rehẹ wẹbsaiti avwanre na yẹrẹ ilinki rọ sa reyọ ayen kpo asan rẹ iyono na hepha kẹ ayen. Wo ji se dje iyono na kẹ ayen vwẹ ephẹrẹ rẹ ayen vwo ẹruọ rọyen.*

12. Die yen Uyono ri Baibol re Ruẹ Vwẹ Intanẹti na ta ota kpahen?

12 Uyono ri Baibol re Ruẹ Vwẹ Intanẹti na ta ota kpahen iyovwinreta nana: “Baibol na Kugbe Ohwo ro Vworo,” “Ihwo rẹ Ikuegbe Rayen hẹ Baibol Na,” kugbe “Ovuẹ rẹ Iphiẹrophiyọ Rọhẹ Baibol Na.” Vwẹ iyovwinreta yena, wo che yono:

	  Oborẹ Baibol na sa vwọ chọn ohwo uko



	  Ohwo ri Jihova, Jesu kugbe emekashe na hepha



	  Oboresorọ Ọghẹnẹ vwọ ma ihworakpọ



	  Oboresorọ ojaẹriọ vẹ umwemwu vwọ herọ





Wo ji che yono kpahen oborẹ Jihova . . .

	  che vwo phioba phiyọ ojaẹriọ vẹ ughwu,



	  cha rhọvwọn ihwo ri ghwuru, je



	  vwẹ Uvie rọyen na vwo wene usuon rẹ ihworakpọ





13. Iyono re ru phiyọ wẹbsaiti na wene ọrhuẹrẹphiyotọ rẹ Uyono ri Baibol? Djekpahọn.

13 Ọ dia reyọ iyono nana vwo wene ọrhuẹrẹphiyotọ rẹ Uyono ri Baibo-ol. Jesu tare nẹ e re yono ihwo. O muẹro nẹ ihwo ri dje omavwerhovwẹn phia cha fuẹrẹn iyono nana, o che je ayen, kẹ ayen ji che vwo owenvwe rẹ ayen vwo yono kpobarophiyọ. Ọkiọvo, ayen mi rhi rhiabọreyọ Uyono ri Baibol obọ. Vwẹ oba rẹ uyono ọvuọvo, e durhie ohwo na nẹ ọ nokpẹn rẹ ohwo rọ cha vwẹ Uyono ri Baibol vwo mu kẹ. Vwẹ akpọneje, ihwo re vrẹ 230 yen nokpẹn rẹ Uyono ri Baibol vwẹ wẹbsaiti avwanre kẹdẹ kẹdẹ. Uyono nana rẹ ohwo che bru we rhe rhi yono na pha ghanghanre!






DAVWẸNGBA VWO GBE IDIBO


14. Vwo nene iji ri Jesu rọhẹ Matiu 28:19, 20, die ofori nẹ avwanre davwẹngba vwo ru, kẹ diesorọ?

14 Se Matiu 28:19, 20. Avwanre vwo yono ihwo Baibol na, ofori nẹ a davwẹngba vwo “gbe idibo . . . , [ji] yono ayen vwọ riẹn otọ rẹ imu na ejobi [ri Jesu] ji iji kẹ” avwanre na. Ofori nẹ a chọn ihwo uko vwọ riẹn ọghanrovwẹ rẹ ayen vwọ ka ẹbẹre ri Jihova vẹ Uvie rọyen. Ọnana mudiaphiyọ nẹ a cha chọn ayen uko vwọ vwẹ uyota na vwo ru ọ rẹ obọ rayen, vwomakpahotọ kẹ Jihova ji bromaphiyame. Ayen de ru ọnana kẹ ayen se sivwinrhọ vwẹ ẹdẹ ri Jihova.—1 Pita 3:21.

15. Die yen ofori nẹ a ghwọrọ ọke avwanre vwo ruẹ-ẹ, kẹ diesorọ?

15 Kirobo ra tare jovwo, ọmọke krẹn kọyen chekọ oba rẹ eyeren nana ki rhi te. Ọtiọyena, o rhe vwo ọke ra cha ghwọrọ vwo yono ihwo re guọnọ dia Inenikristi-i. (1 Kọr. 9:26) Owian rẹ avwanre na ọ rẹ okpakpa! O ji vwo ihwo buebun ri fori nẹ i nyo ovuẹ Uvie na tavwen oba na ki te.






KẸNOMA KẸ ẸGA EFIAN KARE KARE


16. Die yen Ẹvwọphia 18:2, 4, 5, 8 tare ne ru? (Ni eta rehẹ obotọ na)

16 Se Ẹvwọphia 18:2, 4, 5, 8. Awọreta nana dje orọnvwọn ọfa ri Jihova guọnọre nẹ idibo rọyen ru. Ofori nẹ Inenikristi uyota kẹnoma kẹ Babilọn Rode kare kare. Ọ sa dianẹ ohwo ra vwẹ Baibol yono ka vwomaba ẹga efian jovwo. Ọ je sa dianẹ o mu irueru rẹ ẹga efian na kpahen uyovwin yẹrẹ o ru itetoro vwo bicha. Jẹ, tavwen ohwo tiọyen ke sa dia oghwoghwota ro ji bromaphiyame-e, ofori nẹ o siomanu ẹga efian riẹriẹriẹ. O che si ọbe rhe ishọshi yẹrẹ ukoko ẹga rẹ efian rọ hepha jovwo na nẹ ọyen rha dia ọvo usun rayen ọfa-a.*

17. Oka rẹ iruo vọ yen Onenikristi kẹnoma kẹ, kẹ diesorọ?

17 Ofori nẹ Onenikristi vwobọ vwẹ iruo vuọvo rọ cha nẹrhẹ o bicha ẹga efia-an. (2 Kọr. 6:14-17) Kerẹ udje, ohwo na che ruiruo rẹ ishọshi vuọvo-o. Vwọ vrẹ ọyena, Onenikristi ro ruiruo vwẹ otọ ohwo ọfa cha rhọnvwe ghwọrọ ọke grongron vwo ruiruo vwevunrẹ uwevwin ẹga efia-an. Ọ da rha dianẹ o vwo iruo obọ rọyen, ọ cha reyọ ikọtrati mie ẹbẹre vuọvo ri Babilọn Rode-e. Diesorọ avwanre vwo brorhiẹn nana? Kidie avwanre guọnọ vwobọ vwẹ iyono vẹ irueru rẹ ẹga rẹ efian re Ọghẹnẹ tare nẹ e fonro-on.—Aiz. 52:11.*

18. Mavọ yen oniọvo ọvo tinka mu orhiẹn-ebro rọyen kpahen ojẹ rẹ iruo?

18 Ikpe evo re wanre, ọshare ọvo da vwẹ iruo rẹ ikapita vwọ kẹ ọkpako ọvo nẹ o ru vwẹ ishọshi ọvo vwẹ orere rọyen. Ọshare na riẹnre nẹ kọke kọke yen oniọvo na vwọ sian nẹ, ọyen che ruiruo vwevunrẹ ishọshi-i. Ẹkẹvuọvo, ọshare na mrẹ ohwo ọfa vwo ruiruo na-a. Dedena, oniọvo na je rhọnvwe ruiruo na-a. Udughwrẹn rọ vwọ kpahọn, ọbe rọ ghwa iyẹnrẹn de mu ifoto rẹ ikapita ọfa ro hwe agbagba muẹ ishọshi na. Kọ dianẹ oniọvo avwanre wene ẹwẹn ro de rhiabọreyọ iruo na jovwo, ọkiọvo ifoto rọyen kọyen e re mu phiyọ ọbe iyẹnrẹn na. Di roro omavovwẹ rẹ ọnana ra so kẹ iniọvo efa ri che nyo kpahọn! Ji roro kpahen oborẹ ọnana ra da Jihova te.






DIE YEN E YONORI?


19-20. (a) Die yen e yono cha rhanvwẹsiẹ na? (b) Die yen e ji che yono kpahen?

19 Baibol na vuẹ avwanre nẹ, orọnvwọn ọvo kiriguo rọ cha phia kẹrẹkpẹ vwẹ akpọeje yen ukperi rẹ “ufuoma kugbe ofuvwegbe.” A kpẹvwẹ Jihova fikirẹ erọnvwọn ro yono avwanre. Avwanre riẹnre nẹ otoro oborẹ isun rẹ akpọ na davwen te-e, ayen cha sa hwarhiẹ uvi rẹ ufuoma rhe-e. Die yen ofori ne ru bẹsiẹ e ki kperi ukperi yena, rẹ oghwọrọ ri kpregede che nene na? Jihova guọnọre nẹ e muomaphiyọ iruo aghwoghwo na, je davwẹngba vwo gbe idibo rẹ ihwo. A me je vwẹ ọke ọvuọvo na vwọ kẹnoma kẹ ẹga efian kare kare. Ọyena churobọ si e vwo siomanẹ ẹga rẹ efia, ọtiọyen ji te iruo re ruẹ vwo biẹcha Babilọn Rode.

20 O ji vwo erọnvwọn efa re cha phia vwẹ okuphiyọ rẹ “oba rẹ ẹdẹ na.” Erọnvwọn efa je herọ ri Jihova guọnọre ne ru. Die yen erọnvwọn yena, kẹ mavọ yen e se vwo muegbe hẹrhẹ obo re cha phia kẹrẹkpẹ na? E che yono kpahen enana vwẹ uyono rọ cha na.







DIE YEN WO YONO KPAHEN . . .


	  ukperi rẹ “ufuoma kugbe ofuvwegbe”?



	  oborẹ iruo aghwoghwo vẹ odibo-egbe na dia emu okpakpa te enẹna?



	  bo ra sa vwọ kẹnoma kẹ ẹga rẹ efian?









UNE 71 Avwanre Isodje rẹ Jihova!

^ e?ko. 5 O re che kri-i, isun rẹ akpọ na ki che kperi ukperi rẹ “ufuoma kugbe ofuvwegbe!” Ọyena yen cha dia oka ra vwọ riẹn nẹ ukpokpogho rode na cha tonphiyọ re. Die yen Jihova guọnọre ne ru vwẹ ọmọke krẹn ro chekọ na? A cha mrẹ ẹkpahọnphiyọ na vwẹ uyono nana.


^ e?ko. 3 Kerẹ udje, vwẹ wẹbsaiti rẹ United Nations, ayen tare nẹ “Ayen sẹro rẹ ufuoma vẹ ofuvwegbe rọhẹ uvwre rẹ ẹkuotọ sansan.”


^ e?ko. 6 Ni uyovwinrota na “Ẹdjọeguo rẹ Ọghẹnẹ—Ọ Fobọ Vwẹ Orhọesio Phia?” rọhẹ Uwevwin Orhẹrẹ nana.


^ e?ko. 10 Wọ da guọnọ evuẹ efa kpahen obo ra sa vwọ reyọ ekuakua rehẹ Ekpeti rẹ Uyono na vwo ruiruo, ni uyovwinrota na “Yono Uyota Na” rọhẹ Uwevwin Orhẹrẹ rẹ October 2018.


^ e?ko. 11 Iyono nana herọ vwẹ ephẹrẹ rẹ Oyibo kugbe Portuguese enẹna, e ji che ru ayen phiyọ ephẹrẹ efa obọ.


^ e?ko. 16 O ji fo nẹ a kẹnoma kẹ ikoko ri churobọ si ẹga efian. Kerẹ udje, ni oborẹ “Enọ rẹ Ihwo ri Se Ẹbe Avwanre Nọre” ta kpahen ra vwọ vwomaba ukoko re se YMCA (Young Men’s Christian Association) rọhẹ Uwevwin Orhẹrẹ ri January 1, 1979. Oborẹ Uwevwin Orhẹrẹ na tare ji shekpahen YWCA (Young Women’s Christian Association). Dede nẹ ihwo evo rehẹ ikoko nana tanẹ irueru rayen churobọ si ẹga-a, jẹ a da guọnọ otọ rọyen ayen titẹ irueru rẹ ẹga.


^ e?ko. 17 Wọ da guọnọ riẹn evuẹ efa re nabọ djekpahen ẹro ri Baibol na vwo ni iruo ro churobọ si ẹga efian, ni “Enọ rẹ Ihwo ri Se Ẹbe Avwanre Nọre” rọhẹ Uwevwin Orhẹrẹ rẹ April 15, 1999.




^ e?ko. 83 IDJEDJE RẸ UHOHO: Ihwo ri rhi de emu vwẹ asan ra da shẹ ikọfi guere oma ọke rẹ ayen vwo nyo “Iyẹnrẹn Kpokpọ” ro shekpahen ukperi rẹ “ufuoma kugbe ofuvwegbe” vwẹ tẹlivishọni. Aye gbe ọshare ri rovwonma nẹ iruo aghwoghwo na se iyẹnrẹn na gbuyota-a.





UYONO 41

Fuevun Vwẹ Uvwre Ọke rẹ “Ukpokpogho Rode Na”


“Guọnọ Ọrovwohwo, ovwan ihwo efuanfon rọye ejobi! Ọrovwohwo na sẹro rẹ ihwo ri sere gbuyota.”—UNE 31:23.

UNE 129 E jẹ Avwanre Chirakon

ỌDJẸKOKO*




1-2. (a) Ukperi vọ yen isun rẹ akpọ na che kperi phia kẹrẹkpẹ? (b) Enọ vọ yen guọnọ ẹkpahọnphiyọ?

VWẸRO roro nẹ isun rẹ akpọ na ghwe kpere ukperi rẹ “ufuoma kugbe ofuvwegbe” re rhẹro rọyen ọke grongron re na. Ayen sa ta vẹ omaẹyan nẹ a je rhe mrẹ oka rẹ ufuoma tiọnana dẹvo-o. Isun rẹ akpọ na guọnọre nẹ avwanre vwo imuẹro nẹ ayen se si ebẹnbẹn rẹ akpọ na no. Ẹkẹvuọvo, ayen che se ru emuvuọvo kpahen obo ri che nene ukperi yena-a! Diesorọ? Kidie aroẹmrẹ ri Baibol tare nẹ, “siẹvuọvo na ughwu mi rhi she teye ayen kpregede, . . . o gbi rhe vwo ohwo rọ cha djẹ vabọ-ọ.”—1 Tẹsa. 5:3.

2 Enọ eghanghanre nana guọnọ ẹkpahọnphiyọ: Die yen cha phia uvwre ọke rẹ “ukpokpogho rode na”? Die yen Jihova guọnọre nẹ e ru ọke yena? Mavọ yen e se vwo muegbe rere a sa vwọ fuevun uvwre ọke rẹ ukpokpogho rode na?—Mat. 24:21.






DIE YEN CHA PHIA UVWRE ỌKE RẸ “UKPOKPOGHO RODE NA”?


 3. Kirobo rẹ Ẹvwọphia 17:5, 15-18 tare, idjerhe vọ yen Ọghẹnẹ cha vwọ ghwọrọ “Babilọn rode”?

3 Se Ẹvwọphia 17:5, 15-18. A cha ghwọrọ “Babilọn Rode!” Kirobo re djunute siẹvure, isun rẹ akpọ na che se ru emuvuọvo kpahen obo re cha phia ọke yena-a. Diesorọ? Kidie “Ọghẹnẹ [che phio] phihọ udu rayen rere ayen vwo ru iroro rọye” gba. Die yen iroro yena? Ọyen ra vwọ ghwọrọ okugbe rẹ ẹga rẹ efian eje, ji te ẹga ugbunu.* Ọghẹnẹ che phi iroro rọyen phiyọ udu rẹ “ighoro ihwe” rẹ “eranvwe ọvwavware” na. Ighoro ihwe na mudiaphiyọ ẹgba usuon rẹ akpọeje ri biẹcha “eranvwe ọvwavware” na, rọ dia United Nations. (Ẹvwọ. 17:3, 11-13; 18:8) Ukpokpogho rode na cha tonphiyọ, ọke rẹ ẹgba rẹ usuon yena de che mu vwọso ẹga rẹ efian. Oghwọrọ yena che kpogho akpọneje.

 4. (a) Die yen isun rẹ akpọ na sa ta vwo dje oboresorọ ayen cha vwọ reyọ vwọso ẹga rẹ efian? (b) Die yen ihwo ri kpo ẹga rẹ efian jovwo se ru ọke yena?

4 Avwanre riẹn oborẹ isun rẹ akpọ na cha ta rọ cha nẹrhẹ ayen reyọ vwọso Babilọn Rode-e. Ayen sa tanẹ ẹga oshegberudion vwọ kẹ ufuoma, nẹ ayen duvwunu phiyọ eta rẹ usuon gan nọ. Yẹrẹ ayen je sa tanẹ ẹga koko efe vẹ ekuakua rẹ akpeyeren bun nọ re. (Ẹvwọ. 18:3, 7) Ọhọhọre nẹ ọke rẹ isun rẹ akpọ na da cha kpare vwọso ẹga, ọ dia ihwo rẹ ẹga na eje ayen cha ghwọrọ-ọ. Ukperẹ ọtiọyen, ẹga na dẹn yen ayen che si no. Ẹga de no re, ihwo ri kpo ẹga na vẹrẹ ke cha rhe mrẹvughe nẹ ilori rayen sun ayen ghwru, kẹ ayen cha davwẹngba vwọ tephe kẹ ẹga yena.

 5. Ive vọ yen Jihova vwọphia kpahen ukpokpogho rode na, kẹ diesorọ?

5 Baibol na vuẹ avwanre oborẹ ọke rẹ oghwọrọ ri Babilọn Rode che gron te-e, ẹkẹvuọvo avwanre riẹnre nẹ ọ cha reyọ ọmọke. (Ẹvwọ. 18:10, 21) Jihova veri nẹ ọyen che “bru” ẹdẹ rẹ ukpokpogho rode na krẹ rere ẹga ruyota vẹ “otu ra jẹreyọ na” se vwo sivwinrhọ. (Mak 13:19, 20) Jẹ, die yen Jihova guọnọre nẹ e ru uvwre rẹ ọtonphiyọ rẹ ukpokpogho rode na kugbe ofovwin rẹ Amagidọn?






VWẸ ỌKIEJE VWO TITI ẸGA RẸ UYOTA


 6. Die ofori nẹ avwanre ru re se vwo siomanu ẹga rẹ efian kare kare?

6 Kirobo re yonori vwẹ uyono rọ wanre na, Jihova guọnọre nẹ idibo rọyen siomanu ẹga rẹ efian. Ẹkẹvuọvo, ọnana vrẹ ra de vwọ kẹnoma kẹ ẹga rẹ efian. Ofori nẹ avwanre brorhiẹn kokoroko re vwo titi ẹga rẹ uyota. Je roro kpahen idjerhe ivẹ re se vwo ru ọtiọyen.



[image: Iniọvo ri ruẹ uyono vwevunrẹ aghwa vwẹ uvwre rẹ ọke rẹ ukpokpogho rode na]
Otoro oborẹ erọnvwọn gan te-e, e ja dobọ rẹ uyono ẹra jẹ-ẹ (Ni ẹkorota 7)*





 7. (a) Mavọ avwanre se vwo yeren akpọ nene iwan ọfuanfon ri Jihova? (b) Mavọ yen Hibru 10:24, 25 vwọ kanrunumu ọghanrovwẹ rẹ uyono ẹra enẹna?

7 Ẹsosuọ, avwanre che yeren akpọ nene iwan ọfuanfon ri Jihova. Avwanre che se yeren akpọ nene iwan rẹ ihworakpọ na-a. Kerẹ udje, avwanre vwobọ vwẹ koka koka rẹ ọfanrhiẹ-ẹn, ọtiọyen ji te orọnvwe rẹ ọshare vẹ ọshare yẹrẹ aye vẹ aye kugbe uruemu rẹ ọshare vwo duẹ ọshare. (Mat. 19:4, 5; Rom 1:26, 27) Ọrivẹ, ofori nẹ avwanre kuomagbe iniọvo avwanre ga Jihova. Kasan kasan yen avwanre de se ru ọtiọyen, te ọ dia Eguan Ruvie, iwevwin rẹ iniọvo yẹrẹ asan odjahọn. Otoro obo re phiare-e, avwanre cha sa dobọ rẹ uyono ẹra ji-i. Vwọrẹ uyota, ofori nẹ e muomaphiyọ uyono ẹra “marho kẹ ọke nana rẹ [avwanre] vwọ mrẹ nẹ ẹdẹ na si kẹre re” na.—Se Hibru 10:24, 25.

 8. Ewene vọ yen sa vwomaphia vwẹ iruo aghwoghwo avwanre vwẹ obaro na?

8 Ọkiọvo ovuẹ rẹ avwanre che ghwoghwo vwẹ vwre rẹ ọke rẹ “ukpokpogho rode na” che wene. Enẹna, avwanre ruiruo aghwoghwo rẹ iyẹnrẹn esiri rẹ Uvie na je davwẹngba vwo gbe idibo. Ẹkẹvuọvo, vwẹ ọke yena, ọ sa dianẹ evuẹ rẹ ẹdjọeguo rọ họhọ osio rẹ imicho kọyen e che ghwoghwo. (Ẹvwọ. 16:21) E ji se ghwoghwo nẹ oghwọrọ rẹ akpọ rẹ Eshu na sikerire. Ọke vwọ yanran na, avwanre cha riẹn evuẹ re che ghwoghwo kugbe obo re che ghwoghwo ayen wan. Ena rẹ avwanre vwo ghwoghwo vẹ i re vwo yono vwẹ ikpe re vrẹ ujorin re na yen e ji che vwo ruiruo vwẹ ọke yena? Gbanẹ ena efa yen e che vwo ruiruo? A cha riẹn siẹrẹ ọke yena de te. Obo rọ wanre eje, avwanre che fiudugberi ghwoghwo ovuẹ rẹ ẹdjọeguo ri Jihova!—Izi. 2:3-5.

 9. Die yen isun rẹ akpọ na se ru fikirẹ ovuẹ avwanre na, kẹ imuẹro vọ yen avwanre vwori?

9 Ọkiọvo, ovuẹ rẹ avwanre na cha nẹrhẹ ophu mu isun rẹ akpọ na rẹ ayen da davwẹngba vwọ dobọ rẹ iruo aghwoghwo na ji. Kirobo ri Jihova biẹcha avwanre enẹna, ọtiọyen o ji che bicha avwanre vwẹ ọke yena. Aphro herọ-ọ, Ọghẹnẹ cha kẹ avwanre ẹgba re se vwo ru ọhọre rọyen.—Maika 3:8.






MUEGBE VWỌ KẸ ẸVWỌSUỌ RẸ IHWO RẸ ỌGHẸNẸ


10. Kirobo ri Luk 21:25-28 tare, die yen ihwo che ru siẹrẹ ayen da mrẹ obo re phia vwẹ ọke rẹ ukpokpogho rode na?

10 Se Luk 21:25-28. Vwẹ uvwre rẹ ọke rẹ ukpokpogho rode na, oshọ che mu ihwo gangan siẹrẹ ayen da cha mrẹ nẹ erọnvwọn rẹ ayen vwẹroso vwẹ akpọ rẹ Eshu na jovwo, ghwọrọ totọ. Ayen cha vọn vẹ “ivuemiovwo,” udu ji che bru ayen nẹ ayen che ghwu fikirẹ erọnvwọn rẹ imuoshọ re phia na. (Zẹf. 1:14, 15) Vwẹ ọke yena, ọ sa dianẹ uweren cha gan kẹ idibo ri Jihova vrẹ obo ri jovwo. Ọ sa dia ọtiọyen kidie avwanre dia ẹbẹre ọvo rẹ akpọ na-a. Emuọre, iwun vẹ asan ra cha dia sa kanre dede.

11. (a) Diesorọ e che vwo hirharoku Iseri ri Jihova? (b) Diesorọ oshọ rẹ ukpokpogho rode na vwo jẹ avwanre emuo?

11 Ọke vwọ yanran na, ivun se miovwo ihwo ra ghwọrọ ẹga rayen na kidie Iseri ri Jihova ọvo kọyen cha rha ga ẹga. O muẹro nẹ ayen cha hrahra eta rẹ ivuemiovwo rayen na nene itanẹti dede. Ẹgborho na vẹ isun rayen, kugbe Eshu che vwo utuoma kpahen avwanre kidie nẹ ẹga rẹ avwanre ọvo yen chekọ. Kọyen ayen se si ẹga nẹ akpọ na riẹriẹriẹ kirobo rẹ ayen rorori-i. Ọtiọyena, kẹ ayen che rhi hirharoku avwanre. Vwẹ ọke yena, ke se se ẹgborho na eje nẹ Gọg ri Magọg.* Ayen che kuomagbe ji reyọ ẹgba rayen eje vwọso ihwo ri Jihova. (Izi. 38:2, 14-16) Avwanre sa ro ẹnwan kpahen obo re cha phia vwẹ uvwre ọke rẹ ukpokpogho rode na, kidie a je ghwa riẹn oborẹ erọnvwọn cha dia vwẹ ọke yena-a. Jẹ emu ọvo ro muẹro kọna: Ofori nẹ oshọ rẹ ukpokpogho rode na mu avwanre-e. Jihova cha vwẹ ovuẹ rẹ obo re se vwo sivwinrhọ kẹ avwanre. (Une 34:19) Vwẹ ọke yena, ke che ni enu a me “kpare iyovwi rẹ [avwanre]” kidie avwanre riẹnre nẹ “ẹtanhirhe [rẹ avwanre] siẹ kẹrẹ re.”*

12. Idjerhe vọ yen “odibo esiri na” wan muegbe avwanre hẹrhẹ obo re cha vwẹ obaro na?

12 “Odibo esiri na” nabọ muegbe avwanre rere a sa vwọ fuevun vwẹ uvwre ọke rẹ ukpokpogho rode na. (Mat. 24:45) Ayen ru ọnana vwẹ idjerhe buebun re. Idjerhe ọvo yen ọghwẹkoko re ruru vwẹ ukpe ri 2016 fiẹ 2018. A vwẹ uchebro kẹ avwanre womarẹ eghwẹkoko yena nẹ a kpuriẹnphiyọ iruemu ra guọnọre rẹ ẹdẹ ri Jihova vwo siẹkẹrẹ na. E Jẹ a rhoma fuẹrẹn ayen krẹn.






KPURIẸNPHIYỌ EVUN-ẸFUỌN, AKON-ECHIRO VẸ UDUEFIOGBERE WẸN




[image: Urogho rẹ ihwo ri fuevun ga Jihova sivwin wan ukpokpogho rode na]
Muegbe enẹna wo se vwo sivwin wan “ukpokpogho rode na” (Ni ẹkorota 13-16)*





13. Mavọ yen e se vwo ru evun-ẹfuọn avwanre kẹ Jihova ganphiyọ, kẹ diesorọ re vwo ru ọtiọyen enẹna?

13 Evun-ẹfuọn: Uyovwinrota rẹ ọghwẹkoko rẹ ukpe ri 2016 yen “Fuevun Kẹ Jihova Ọkieje!” Avwanre yono vwẹ ọghwẹkoko na nẹ, siẹrẹ e de vwo omamọ oyerinkugbe vẹ Jihova, ka sa fuevun kẹ. A je karophiyọ avwanre nẹ e se sikẹre Jihova womarẹ ẹrhovwo ẹnẹ vẹ uyono ri Baibol rọ ghwotọ. E de ru ọtiọyen, ke se vwo ẹgba re vwo yerin ghene ebẹnbẹn ride. Akpọ rẹ Eshu na vwọ te ure rọyen re na, o muẹro nẹ e che hirharoku edavwini ra vwọ fuevun ki Jihova vẹ Uvie rọyen. Ihwo je cha ra reyọ avwanre vwọ jehwẹ. (2 Pita 3:3, 4) Emu ọvo kiriguo rọ cha suọ yen, avwanre rhọnvwe bicha ẹbẹre vuọvo rẹ akpọ rẹ Eshu na-a. E jẹ ẹvun-ẹfuọn rẹ avwanre gan vrẹ obo ri jovwo rere a sa vwọ fuevun vwẹ uvwe ọke rẹ ukpokpogho rode na.

14. (a) Ewene vọ yen cha reyọ ẹdia kpahen iniọvo re cha vwẹrote ukoko na? (b) Diesorọ ra vwọ guọnọ evun-ẹfuọn mie avwanre vwẹ ọke yena?

14 Vwẹ uvwre rẹ ọke rẹ ukpokpogho rode na, ewene cha vwomaphia kpahen iniọvo re cha vwẹrote ukoko na. Ọke ọvo de rhi te, ke che koko ichukotọ rẹ ihwo ra jẹreyọ na kpo odjuvwu re vwobọ vwẹ ofovwin rẹ Amagidọn. (Mat. 24:31; Ẹvwọ. 2:26, 27) Ọnana mudiaphiyọ nẹ Ẹko Rọvwẹrote na gbi che nene avwanre dia otọrakpọ obo nẹ-ẹ. Ẹkẹvuọvo, otu gbidigbidi na ji che vwo ọrhuẹrẹphiyotọ rẹ ayen che nene. Iniọvo ri muwan vwẹ usun rẹ igodẹ efa na keyen cha vwẹ odjekẹ phia. Ofori nẹ e dje evun-ẹfuọn phia womarẹ e vwo biẹcha iniọvo nana ji nene odjekẹ rẹ Ọghẹnẹ cha vwọ kẹ ayen. E che vwo usivwin siẹrẹ e de nene odjekẹ rayen.

15. Mavọ yen e se vwo ru akon-echiro avwanre ganphiyọ, diesorọ o vwo fo nẹ e ruo enẹna?

15 Akon-echiro: Uyovwinrota rẹ ọghwẹkoko rẹ ukpe ri 2017 yen “Wo Jẹ Oma Rhọ Wẹ-ẹ!” Ọghwẹkoko na phiuduphiyọ avwanre awọ re se vwo chirakon rẹ edavwini. Avwanre yonori nẹ, ọ dia ọke rẹ erọnvwọn vwo shephiyọ kẹ avwanre ọvo yen e che vwo chirako-on. Akon-echiro rẹ avwanre sa ganphiyọ siẹrẹ a da vwẹroso Jihova. (Rom 12:12) E jẹ ive ri Jesu nana chọrọ avwanre ẹro-o: “Ẹkẹvuọvo ihwo ri se chirako te oba, kẹ eye re cha rhọ.” (Mat. 24:13) Ive nana mudiaphiyọ nẹ otoro ebẹnbẹn re hirharoku-u, ofori nẹ a fuevun ọkieje. Avwanre de chirakon rẹ edavwini enẹna, ọ sa nẹrhẹ avwanre gan bẹsiẹ rẹ ukpokpogho rode na ke tonphiyọ.

16. Die yen cha nẹrhẹ avwanre fiudugberi, kẹ mavọ yen e se vwo ruo ganphiyọ enẹna?

16 Uduefiogbere: Uyovwinrota rẹ ọghwẹkoko rẹ ukpe ri 2018 yen “Fiudugberi!” Ọghwẹkoko na nẹrhẹ avwanre karophiyọ nẹ ọ dia ẹgba romobọ yen avwanre se vwo fiudugberẹ-ẹ. Kerẹ akon-echiro, e se fiudugberi siẹrẹ a da vwẹroso Jihova. Mavọ yen a sa vwọ vwẹroso Jihova vrẹ obo ri jovwo? Ọyen womarẹ isese ri Baibol ri kẹdẹ kẹdẹ, kugbe re vwo roro kpahen obo ri Jihova sivwin ihwo rọyen ọke awanre. (Une 68:20; 2 Pita 2:9) Ọke rẹ ẹgborho na da cha vwọso avwanre vwẹ uvwre rẹ ọke rẹ ukpokpogho rode na, avwanre che fiudugberi je vwẹroso Jihova vrẹ obo ri jovwo. (Une 112:7, 8; Hib. 13:6) A da vwẹroso Jihova enẹna, e che fiudugberi ọke ri Gọg da cha kpare vwọso avwanre.*






RHẸRO RẸ USIVWIN WẸN




[image: Jesu vẹ ituofovwin rẹ obodjuvwu re gua iyesi efuanfon ra ghwọrọ ivwighrẹn rẹ Ọghẹnẹ vwẹ ofovwin rẹ Amagidọn, otu gbidigbidi sivwinrhọ]
Chekemerha Jesu vẹ ituofovwin rẹ obodjuvwu ke cha ghwọrọ ivwighrẹn rẹ Ọghẹnẹ vwẹ ofovwin rẹ Amagidọn! (Ni ẹkorota 17)





17. Diesorọ oshọ rẹ ofovwin rẹ Amagidọn vwo jẹ avwanre e muo? (Ni uhoho rọhẹ opharo ọbe na.)

17 Kirobo re yonori vwẹ uyono rọ wanre na, uvwre rẹ “oba rẹ ẹdẹ” na yen avwanre buebun de yeren akpeyeren rẹ avwanre eje. Avwanre je rhẹro nẹ e che sivwin wanvrẹn ukpokpogho rode na. Ofovwin rẹ Amagidọn kọyen che phi oba phiyọ eyeren nana kare kare. Ẹkẹvuọvo, e jẹ oshọ mu avwanre-e. Diesorọ? Kidie, Jihova yen che phi ofovwin na. (Isẹ 1:33; Izi. 38:18-20; Zek. 14:3) Jihova da ghwa vwẹ iji na kẹ Jesu nu, Jesu ko che sun isodje rẹ obodjuvwu kpo ofovwin na. Ihwo 144,000 na vẹ buebun rẹ emekashe ke cha vwomaba Jesu. Ayen che koko họnre vwọso Eshu, emekashe rọyen kugbe ivwighrẹn rẹ Ọghẹnẹ rehẹ otọrakpọ na.—Dan. 12:1; Ẹvwọ. 6:2; 17:14.

18. (a) Imuẹro vọ yen Jihova kẹ avwanre? (b) Mavọ yen Ẹvwọphia 7:9, 13-17 vwọ nẹrhẹ udu wẹn gan kpahen obaro na?

18 Jihova vwẹ imuẹro nana kẹ avwanre: “Orọvwọ re duvwu vwọ so owẹ se yovwi-i.” (Aiz. 54:17) “Urogho rẹ ihwo” ri fuevun ga Jihova che sivwin wan “ukpokpogho rode na!” Ayen cha fuevun ga Jihova ọkieje. (Se Ẹvwọphia 7:9, 13-17.) Baibol na kẹ avwanre imuẹro nẹ e che vwo usivwin vwẹ obaro na! Avwanre riẹnre nẹ “Ọrovwohwo na sẹro rẹ ihwo ri sere gbuyota.” (Une 31:23) Oma cha vwerhen ihwo ri vwo ẹguọnọ ri Jihova ri ji jiro, ọke ri Jihova da cha kpare odẹ ọfuanfon rọyen na kpenu.—Izi. 38:23.

19. Oka rẹ akpọ vọ yen avwanre rhẹro rọyen vwẹ obaro na?

19 Roro kpahen obo re che si 2 Timoti 3:2-5 wan, ọ da dianẹ e djisẹ rẹ ihwo re dia akpọ kpokpọ na. (Ni ekpeti na “Iruemu rẹ Ihwo Che Djephia Vwẹ Ọke Yena.”) Oniọvo George Gangas* rọ gare vwẹ Ẹko Rọvwẹrote na, djisẹ rọyen ọtiọna: “A cha mrẹ vwo dje akpọ yena rẹ ihwo eje de che kuomakugbe ga Jihova na-a! Chekemerha, ku wo che vwo uphẹn wọ vwọ dia akpọ kpokpọ na. Wọ cha dia rhirin rhirin kerẹ Jihova. E, a cha dia bẹdẹ.” Akpọ yena cha vwerhen dẹn!

Iruemu rẹ Ihwo Che Djephia Vwẹ Ọke Yena


Ihwo che vwo ẹguọnọ rẹ ihwo efa, che vwo ẹguọnọ rẹ Ota rẹ Ọghẹnẹ, che ru dẹndẹn, cha vwomakpotọ, che jiri Ọghẹnẹ, emọ che muọghọ kẹ esẹ vẹ ini, ihwo cha riẹn ẹse, cha fuevun, i che vwo ẹguọnọ rẹ erua rayen, ki che ru nene eta rayen, ayen gbi che miovwo odẹ rẹ ihwo-o, ke cha riẹn oma sun, e gbe djoma-a, ki vwo ẹguọnọ rẹ emuesiri, ke dia ihwo ra sa vwẹroso, ihwo re nuẹ, re pha vworovworo, ki vwo ẹguọnọ rẹ Ọghẹnẹ nọ akpọẹriọ, ki vwo uvi rẹ oshọẹdjẹ rẹ Ọghẹnẹ.











DIE YEN WO YONO KPAHEN . . .


	  oghwọrọ ri “Babilọn Rode”?



	  ọghanrovwẹ re vwo titi ẹga rẹ uyota?



	  ọghanrovwẹ ra vwọ kpuriẹnphiyọ evun-ẹfuọn, akon-echiro kugbe uduefiogbere rẹ avwanre?









UNE 122 Mudia Gan Wo Yeghe-e!

^ e?ko. 5 Avwanre riẹnre nẹ chekemerha ihworakpọ eje che rhiẹromrẹ “ukpokpogho rode na.” Die yen che phia kẹ idibo ri Jihova uvwre rẹ ọke yena? Die yen Jihova guọnọre nẹ e ru ọke yena? Iruemu vọ yen ofori nẹ a kpuriẹnphiyọ enẹna rere a sa vwọ fuevun uvwre ọke rẹ ukpokpogho rode na? Uyono nana cha kpahenphiyọ enọ yena.


^ e?ko. 3 OBORẸ OTA NANA MUDIAPHIYỌ: Ẹga Ugbunu eyen ẹga ri se oma rayen Inenikristi, ẹkẹvuọvo ayen rhọnvwa yono ihwo obo ra ga Ọghẹnẹ vwẹ idjerhe rọ rhọnvwephiyọ-ọ.


^ e?ko. 11 OBORẸ OTA NANA MUDIAPHIYỌ: Gọg ri Magọg (re bru krẹ kpo Gọg) mudiaphiyọ okugbe rẹ isun rẹ akpọ na re cha họnre vwọso ẹga uyota vwẹ uvwre rẹ ọke rẹ ukpokpogho rode na.


^ e?ko. 11 Wọ da guọnọ riẹn kodophiyọ kpahen erọnvwọn re cha phia okpokpahọn ri che kuphiyọ vwẹ ofovwin rẹ Amagidọn, ni uyovwinrota 21 rẹ ọbe na God’s Kingdom Rules! Wọ da guọnọ riẹn evuẹ efa kpahen ẹvwọsuọ ri Gọg ri Magọg kugbe obo ri Jihova cha chochọn rẹ ihwo rọyen vwẹ uvwre ọke rẹ Amagidọn, gbe ni uyovwinrota 17 vẹ 18 rẹ ọbe na Pure Worship of Jehovah—Restored At Last!


^ e?ko. 16 Ọghwẹkoko rẹ ukpe ri 2019 ro vwo uyovwinrota na “Ẹguọnọ Vwo Oba-a!” cha vwẹ imuẹro kẹ avwanre nẹ oma se fun avwanre vwẹ otọ rẹ ẹroevwote ri Jihova.—1 Kọr. 13:8.


^ e?ko. 19 Ni uyovwinrota na “His Deeds Follow Him” rọhẹ Uwevwin Orhẹrẹ ri December 1, 1994.




^ e?ko. 65 IDJEDJE RẸ IHOHO: Iniọvo ri fiudugberi ruẹ uyono vwevunrẹ aghwa vwẹ uvwre rẹ ọke rẹ ukpokpogho rode na.


^ e?ko. 67 IDJEDJE RẸ IHOHO: Urogho rẹ ihwo ri fuevun ga Jihova cha wan ukpokpogho rode na vrẹ vẹ aghọghọ!





UYONO 42

Die Yen Jihova Sa Nẹrhẹ Wọ Dia?


“Ọghẹnẹ . . . ru we gan, ọ kẹ wẹ owenvwe vẹ ẹgba wo vwo ruiruo.”—Fil. 2:13, NW.

UNE 104 Okẹ rẹ Ẹwẹn Ọfuanfon rẹ Ọghẹnẹ

ỌDJẸKOKO*




 1. Die yen Jihova sa dia rere o se vwo ru ọhọre rọyen gba?

JIHOVA sa dia kemu kemu rọ guọnọre o se vwo ru ọhọre rọyen gba. Kerẹ udje, Jihova sa dia Oyono, Obruche, vẹ Oghwoghwota. Jihova ọvo se ru enana vẹ efa. (Aiz. 48:17; 2 Kọr. 7:6; Gal. 3:8) Dedena ọke buebun, ọ reyọ ihworakpọ vwo ru ọhọre rọyen. (Mat. 24:14; 28:19, 20; 2 Kọr. 1:3, 4) Jihova je sa kẹ avwanre ohwo ọvuọvo aghwanre vẹ ẹgba ra guọnọre re se vwo ru ọhọre rọyen gba. Enana ẹbẹre ọvo rẹ otọ rẹ odẹ ri Jihova kirobo rẹ ihwo evo ri yono ẹbe kodo tare.

 2. (a) Diesorọ avwanre vwo vwo ẹwẹn ivivẹ ọkievo sẹ Jihova reyọ avwanre vwo ruiruo? (b) Die yen a cha fuẹrẹn vwẹ uyono nana?

2 Avwanre eje guọnọre nẹ Jihova reyọ avwanre vwo ruiruo, ẹkẹvuọvo ihwo evo se vwo ẹwẹn ivivẹ nẹ Jihova reyọ ayen vwo ruiruo-o. Diesorọ? Kidie ayen roro nẹ ayen che se ru bu-un, fikirẹ edje, ẹdia rẹ akpeyeren yẹrẹ ẹgba rayen. Vwọ kẹ ihwo efa, ayen roro nẹ oborẹ ayen ruẹ enẹna teri, ọtiọyena o rhe fo nẹ ayen ru bunphiyọ-ọ. Vwevunrẹ uyono nana, a cha ta ota kpahen oborẹ Jihova sa vwọ kẹ avwanre ẹgba e se vwo ru ọhọre rọyen. E de ru ọyena nu, ka cha fuẹrẹn oborẹ Jihova vwẹ owenvwe kugbe ẹgba vwọ kẹ eshare vẹ eya vwevunrẹ Baibol na rere ayen se vwo ru ọhọre rọyen. Ukuotọ rọyen, ka cha fuẹrẹn obo ra sa vwọ vwẹ uphẹn kẹ Jihova nẹ ọ reyọ avwanre vwo ruiruo.






OBO RI JIHOVA KẸ AVWANRE ẸGBA WAN


 3. Kirobo ri Filipae 2:13 tare, mavọ yen Jihova sa vwọ kẹ avwanre owenvwe re vwo ru oborẹ avwanre guọnọ ru?

3 Se Filipae 2:13.* Jihova sa kẹ avwanre owenvwe re se vwo ru oborẹ avwanre guọnọ ru. Mavọ yen o ru ọnana wan? Ọ sa dianẹ, o vwo ẹdia ọvo ra da guọnọ ukẹcha rẹ avwanre vwevunrẹ ukoko na. Yẹrẹ ekpako na se ileta ọvo ro nẹ oghọn ukoko rhe ro shekpahen ukẹcha ra guọnọre vwẹ ukoko ọfa rọhẹ ekogho rẹ avwanre na. Ohwo vuọvo sa nọ oma rọyen, ‘Mavọ yen me sa vwọ vwẹ ukẹcha phia?’ Yẹrẹ a da kẹ avwanre owian ọvo rọ vọnre vẹ egbabọse, avwanre se roro sẹ e se ruo kirobo ra guọnọre. Yẹrẹ e de se ẹkpo ri Baibol ọvo nu, e se roro, ‘Mavọ yen me sa vwọ reyọ ẹkpo nana vwọ vwo ukẹcha kẹ ihwo efa?’ Jihova cha gba avwanre vwo ru emu vuọvo-o. Ẹkẹvuọvo, ọ da mrẹ nẹ e vwo owenvwe ra vwọ fuẹrẹn oma avwanre, kọ kẹ avwanre ẹgba re vwo ru oborẹ avwanre guọnọ ru na.

 4. Mavọ yen Jihova sa vwọ kẹ avwanre ẹgba re se vwo ru obo ra guọnọ ru?

4 Jihova sa kẹ avwanre ẹgba re se vwo ru obo ra guọnọ ru. (Aiz. 40:29) Ọ sa vwẹ ẹwẹn ọfuanfon rọyen vwo ru ona rẹ avwanre vwori yovwinphiyọ. (Eyan. 35:30-35) Womarẹ ukoko rọyen Jihova se yono avwanre obo re se vwo ru oka rẹ iruo evo. Wo de vwo ẹwẹn ivivẹ kpahen oborẹ wo se vwo ruiruo ọvo ra vwọ kẹ wẹ, nokpẹn rẹ ukẹcha. Je vwẹ ọkieje vwọ yare “ẹgba rọ vrẹ ẹgba” vwo mie Ọsẹ rẹ avwanre ro siobọnẹ ghwologhwolo na. (2 Kọr. 4:7, NW; Luk 11:13) Baibol na vọnre vẹ idje rẹ eshare vẹ eya ri Jihova reyọ ẹgba vwọ kẹ, rere ayen se vwo vwo owenvwe vẹ ẹgba ayen vwo ru oborẹ ayen guọnọ ru. Roro kpahen idjerhe ri Jihova sa vwọ reyọ owẹ vwo ruiruo vwẹ idjerhe tiọyena re che vwo yono kpahen evo usun rẹ idje na.






OBO RI JIHOVA REYỌ ESHARE VWO RU


 5. Die yen avwanre yono vwo nẹ ọke vẹ obo ri Jihova reyọ Mosis vwo sivwin ihwo rọyen?

5 Jihova reyọ Mosis vwo sivwin ihwo rẹ Izrẹl. Ẹkẹvuọvo, ọke vọ yen Jihova vwọ reyọ vwo ruiruo? Ọke re vwo “yono Mosis phihọ aghwanre rẹ ihwo rẹ Ijipt ejobi” yen Jihova vwọ reyọ vwo ruiruo? (Iruo 7:22-25) Ẹjo, ọke ri Jihova vwo yono Mosis phiyọ ohwo ri dẹndẹn rọ je vwomakpotọ nu, yen ọ vwọ reyọ vwo ruiruo. (Iruo 7:30, 34-36) Jihova kẹ Mosis uduefiogbere rọ vwọ ta ota kẹ ovie rẹ Ijipt rọ dia osun ro me vwo ẹgba ọke yena. (Eyan. 9:13-19) Die yen avwanre yono vwo nẹ obo ri Jihova reyọ Mosis vwo ruiruo wan vẹ ọke rọ vwọ reyọ vwo ruiruo? Ihwo re davwẹngba rẹ ayen vwọ vwẹrokere iruemu ri Jihova, re je vwẹrosuọ, yen ọ reyọ vwo ruiruo.—Fil. 4:13.

 6. Die yen avwanre yono vwo nẹ idjerhe ri Jihova vwọ reyọ Bazillai vwọ vwẹ ukẹcha kẹ Ovie Devid?

6 Ikpe ujorin evo vwọ wan nu, Jihova da reyọ Bazillai vwọ vwẹ ukẹcha kẹ Ovie Devid. “Owẹvwe hwe [Devid vẹ ihwo rọyen], oma ghwọrọ ayen urhuru rẹ ame hwe ayen,” ọke rẹ ayen vwọ djẹ kẹ ọmọ ri Devid re se Absalọm. Bazillai rọ ghwore ọke nana de phi arhọ rọyen vẹ ọ rẹ ihwo efa phiyọ ẹdia imuoshọ rọ vwọ reyọ ukẹcha vwọ kẹ Devid vẹ ihwo rọyen. Bazillai niro nẹ ọyen ghwore, ọtiọyena o rhe vwo obo ri Jihova cha reyọ ọyen vwo ru-u? Ẹjo, ọ reyọ obo ro vwori eje vwọ vwẹ ukẹcha kẹ idibo rẹ Ọghẹnẹ. (2 Sam. 17:27-29) Die yen avwanre yonori? Otoro edje rẹ avwanre-e, Jihova sa reyọ avwanre vwo ru ọdavwẹ ri iniọvo rẹ avwanre rehẹ ekogho rẹ avwanre dia yẹrẹ asan efa. (Isẹ 3:​27, 28; 19:17) Ọ da tobọ dianẹ avwanre cha sa vwomakpahotọ vwọ vwẹ ukẹcha kẹ aye-en, e se ru itetoro vwọ kẹ iruo rẹ akpọeje rere a mrẹ igho na vwo ru ọdavwẹ ri iniọvo na vwẹ ọke vẹ asan rẹ ayen da guọnọ.—2 Kọr. 8:14, 15; 9:11.

 7. Idjerhe vọ yen Jihova vwọ reyọ Simiọn vwo ruiruo, kẹ mavọ yen ọyena phiudu phiyọ avwanre awọ?

7 Jihova ve kẹ Simiọn, ọshare rọ fuevun rọ je kpakore vwẹ Jerusalẹm nẹ, ọ cha mrẹ Mesaya na tavwen o ki ughwu. Ive yena ghene bọn Simiọn gan mamọ kidie ikpe buebun rhire na yen ọ vwọ hẹrhẹ Mesaya na. Jihova hwosa kẹ fikirẹ esegbuyota vẹ akon-echiro rọyen. Ẹdẹ ọvo, “[“ẹwẹn ọfuanfon,” NW] na de muo” rhe uwevwi rẹ ẹga na. Etiyin Simiọn da mrẹ ọmọboba na Jesu, Jihova de muo vwọ ta eta aroẹmrẹ ri shekpahen ọmọ na rọ cha dia Kristi na. (Luk 2:25-35) Dede nẹ, ọ sa dianẹ Simiọn tọn te asan rọ da mrẹ Mesaya na ọke ro vwo ruiruo rẹ aghwoghwo rọye-en, jẹ oma vwerhenrọ fikirẹ uphẹn yena, ebruphiyọ efa je hẹrhẹ vwẹ obaro na! Vwẹ akpọ kpokpọ na ọshare yena rọ fuevun na cha mrẹ oborẹ usuon ri Jesu cha ghwa ebruphiyọ rhe orua rẹ ihworakpọ eje. (Jẹn. 22:18) Oma je sa vwerhen avwanre fikirẹ uphẹn rẹ ẹga ri Jihova vwọ kẹ avwanre.

 8. Mavọ yen Jihova sa reyọ avwanre vwo ruiruo kerẹ Banabas?

8 Vwẹ ẹgbukpe ujorin ẹsosuọ, ọshare ọvo ro ruẹse mamọ re se Josẹf vwomakpahotọ rere Jihova reyọ vwo ruiruo. (Iruo 4:36, 37) Kidie nẹ a riẹn Josẹf phiyọ ohwo rọ nabọ vwẹ uchebro vwọ kẹ ihwo efa, iyinkọn na de se Banabas, ro mudiaphiyọ “Ọmọ rẹ Obruche.” Kerẹ udje, ọke ri Sọl vwo kurhẹriẹ nu, oshọ mu buebun rẹ iniọvo na ayen vwo bro ra, fikirẹ uruemu rọyen ri jovwo ro vwo muẹkpahen ukoko na. Ẹkẹvuọvo, Banabas da rhe vwẹ ukẹcha vwọ kẹ Sọl, o muẹro nẹ oma nabọ vwerhen Sọl fikirẹ ukẹcha rọyen na. (Iruo 9:21, 26-28) Ọke vwọ yanran, ekpako rehẹ Jerusalẹm da rhe mrẹvughe nẹ ofori re vwo phiuduphiyawọ rẹ iniọvo re dia asan oshesheri vwẹ Antiọk ri Siria. Ono yen ayen jẹre vwọ kẹ oyan na? Banabas! Ayen riẹnrẹ jẹ. A da vuẹ avwanre nẹ, Banabas “de bru ayen uche rere ayen nabọ mudia gan vwi iruo rẹ Ọrovwohwo na.” (Iruo 11:22-24) Ọtiọyen ọ je hepha nonẹna nẹ Jihova je sa nẹrhẹ avwanre dia “ọmọ rẹ obruche” vwọ kẹ iniọvo rẹ avwanre. Kerẹ udje, ọ sa nẹrhẹ avwanre dia obruche vwọ kẹ ihwo rẹ ihwo rẹ ayen vwo ẹguọnọ kpahen ghwuru. Ọ je sa nẹrhẹ avwanre ta eta esiri vwọ kẹ ohwo ro muọga yẹrẹ ohwo rẹ ẹwẹn rọyen kuọrọnre womarẹ a vwọ kọn bru ohwo na ra yẹrẹ vwẹ ifonu vwo se. Wọ sa vwẹ uphẹn kẹ Jihova nẹ ọ reyọ owẹ vwo ruiruo kerẹ Banabas?—1 Tẹsa. 5:14.

 9. Die yen avwanre yono vwo nẹ idjerhe ri Jihova vwọ vwẹ ukẹcha kẹ oniọvo Vasily rọ sa vwọ dia uvi ọkpako?

9 Jihova vwẹ ukẹcha vwọ kẹ oniọvo ọshare ọvo re se Vasily vwọ dia uvi ọkpako. Ọke ri Vasily vwọ hẹ ẹgbukpe 26 yen a vwọ reyọ vwo mu ọkpako. Oshọ muro nẹ ọyen cha sa vwẹ ukẹcha phia vwẹ ukoko na-a, marho vwọ kẹ iniọvo ri hirharoku ebẹnbẹn. Ẹkẹvuọvo, o yono mie ekpako re ga krẹre vwevunrẹ ukoko na, o ji kpo Isikuru rẹ Ekpako vẹ Idibo Owian. Vasily wianre gangan vwo ru yovwinphiyọ. Kerẹ udje, o de si erọnvwọn evo rọ cha tẹnrovi phiyotọ. Rọ vwọ yanmuẹ ayen memerha na, udu rọyen kọ rhe gan. Ọ da ta: “Obo ri nẹrhẹ oshọ mu vwe ọke yena kọyen kẹ vwẹ aghọghọ enẹna. Oma vwerhen ọvwẹ siẹrẹ Jihova da chọn vwẹ uko vwọ vwẹ ẹkpo ri Baibol ro shephiyọ vwọ vwẹ ukẹcha kẹ iniọvo rehẹ ukoko na.” Iniọvo, ovwan da vwẹ uphẹn kẹ Jihova nẹ ọ reyọ ovwan vwo ruiruo kerẹ Vasily, ọ sa kẹ ovwan ẹgba rẹ ovwan vwo mu eghwa ehọhọhọ vwevunrẹ ukoko na.






OBO RI JIHOVA REYỌ EYA VWO RU


10. Die yen Abigail ruru, kẹ die yen wo yono nẹ udje rọyen rhe?

10 Devid vẹ isodje rọyen guọnọ ukẹcha ọke rẹ Ovie Sọl vwọ reyọ vwọtua ayen. Isodje ri Devid da vuẹ ọshare rẹ Izrẹl ọvo re se Nabal nẹ ọ kẹ ayen emuọre. Ayen niro nẹ ayen sa yare emuọre mie kidie ayen nenire sẹro rẹ igegede rọyen vwevunrẹ aton. Ẹkẹvuọvo, Nabal rọ ọvwurhuru na rhọnvwe kẹ ayen emu vuọvo-o. Ophu de mu Devid mamọ, ọ da jiroro ro vwo hwe Nabal vẹ eshare rehẹ evwruwevwin rọyen. (1 Sam. 25:3-13, 22) Ẹkẹvuọvo, Abigail rọ dia aye ri Nabal, ohwo vẹ oniso ro ji vwo erhuvwu. Abigail fiudugberi, o de shiguẹ vwẹ obaro ri Devid rọ vwọ rẹ nẹ o hwe Nabal vẹ eshare rọye-en. Ọ vwẹ aghwanre vuẹ Devid nẹ ọ yanjẹ erọnvwọn eje vwo kẹ Jihova. Eta rẹ Abigail na kugbe aghwanre ro djephia te Devid ẹwẹn mamọ. Ọ mrẹvughe nẹ Jihova yen jiro rhe. (1 Sam. 25:23-28, 32-34) Abigail vwẹ iruemu re nẹrhẹ Jihova reyọ vwo ruiruo. Inenikristi ri dia eya de vwo aghwanre vẹ oniso kerẹ Abigail, Jihova je sa reyọ ayen vwọ bọn erua vẹ ihwo efa gan vwevunrẹ ukoko na.—Isẹ 24:3; Taitọs 2:3-5.

11. Die yen emetẹ ri Shallum ruru, kẹ amono yen vwẹrokere ayen nonẹna?

11 Ikpe ujorin buebun vwọ wan nu, emetẹ ri Shallum usun rẹ ihwo ri Jihova reyọ vwo ruiruo rẹ ẹrhomabọn ri igbẹhẹ ri Jerusalẹm. (Neh. 2:20; 3:12) Dede nẹ ọsẹ rayen ọmọ rẹ ovie, jẹ emetẹ ri shallum na vwo owenvwe rẹ ayen vwọ ruiruo yena rọ bẹnre rọ je vọn vẹ egbabọse na. (Neh. 4:15-18) Vwọ fẹnẹ ayen, ehọnvwọre ri Tekoa “phi iroro rẹ ayen phihọ iruo” na-a! (Neh. 3:5) Vwẹro roro oborẹ oma vwerhen emetẹ ri shallum te, ọke re vwo ruiruo na re vwẹ ẹdẹ 52 ọvo! (Neh. 6:15) Nonẹna, oma vwerhen iniọvo eya rẹ ayen vwọ vwobọ vwẹ iruo rẹ ebanbọn vẹ ẹroevwote rẹ iwevwin ra da vwẹ ẹga vwọ kẹ Ọghẹnẹ. A guọnọ ona, oruru, vẹ evun-ẹfuọn rẹ iniọvo eya nana rere e se vwo phikparobọ vwẹ iruo na.

12. Mavọ yen Jihova sa vwọ reyọ avwanre vwo ruiruo kerẹ Tabita?

12 Jihova reyọ Tabita rọ dia “oruẹse” rọ je dia ohwo ro vwo “uruemu esiri” vwọ vwẹ ukẹcha kẹ ihwo, marho kẹ eyauku. (Iruo 9:36) Fikirẹ uruemu esiri vẹ esẹ-eruo rọyen na, buebun da viẹ ọke ro vwo ghwu. Ẹkẹvuọvo, oma vwerhen ayen gangan ọke rẹ ọyinkọn Pita vwọ rhọvwọn nẹ ughwu. (Iruo 9:39-41) Die yen avwanre yono mie Tabita? Owenẹ avwanre dia ighene yẹrẹ emare, eshare yẹrẹ eya, a sa vwẹ ukẹcha ro fori vwọ kẹ iniọvo rẹ avwanre.—Hib. 13:16.

13. Idjerhe vọ yen Jihova vwọ reyọ oniọvo Ruth vwo ruiruo, kẹ die yen ọ tare?

13 Oniọvo aye ọvo rẹ omavua re se Ruth guọnọ dia imishọnare. Rọ vwọ hẹ eghene, o vwobọ vwẹ iruo rẹ nẹ uwevwin kpẹ uwevwin jẹ itrati yen ọ ma ghara. Ọ da ta: “Oma rẹ iruo nana vwerhen ovwẹ.” Ẹkẹvuọvo, ọ bẹn kẹ oniọvo na ro vwo ghwoghwo ota vwẹ anurhoro ji vuẹ ihwo efa kpahen Uvie rẹ Ọghẹnẹ. Dede nẹ oma vua Ruth, ọke rọ vwọ hẹ ẹgbukpe 18, ọ da rhe dia ọkobaro ọkieje. Vwẹ ukpe ri 1946, o de kpo Isikuru ri Gilead je ga vwẹ Hawaii vẹ Japan. Jihova reyerọ vwo ghwoghwo iyẹnrẹn esiri na mamọ vwẹ ẹkuotọ yena. Oniọvo Ruth vwọ ghwọrọ omarẹ ẹgbukpe 80 vwẹ iruo rẹ aghwoghwo na nu, ọ da ta: “Jihova bicha vwẹ mamọ. Ọ chọn vwẹ uko vwo phi omavovwẹ mẹ na kparobọ. O mu vwe ẹro dẹn nẹ Jihova sa reyọ kohwo kohwo rọ vwẹrosuọ vwo ruiruo.”






JẸ JIHOVA REYỌ OWẸ VWO RUIRUO


14. Vwo nene obo rehẹ Kọlose 1:29, die ofori nẹ avwanre ru rere Jihova sa vwọ reyọ avwanre vwo ruiruo?

14 Jihova reyọ idibo rọyen vwo ruiruo vwẹ idjerhe sansan vwẹ ikuegbe rẹ ihworakpọ re. Die yen ọ cha chọn wẹ uko vwo ru? Wẹwẹ yen cha vwomakpahotọ rere ọ sa vwọ reyọ owẹ vwo ruiruo. (Se Kọlose 1:29.) Wọ da vwomakpahotọ, Jihova sa nẹrhẹ wọ dia oghwoghwota ro vwo oruru, uvi oyono, obruche, ugbeyan, ọwena rẹ owian, yẹrẹ dia kemu kemu rọ guọnọre o se vwo ru ọhọre rọyen gba.

JIHOVA CHA KẸ WẸ “OWENVWE VẸ ẸGBA WO VWO RUIRUO”—FILIPAE 2:13




[image: Te emare te ighene ri nẹ ẹgborho sansan rhe vwomakpahotọ kẹ iruo aghwoghwo na, eyono kugbe iruo ebanbọn]


Wọ da vwomakpahotọ, Jihova sa nẹrhẹ wọ dia oghwoghwota ro vwo oruru, uvi oyono, obruche, ugbeyan, ọwena rẹ owian, yẹrẹ dia kemu kemu rọ guọnọre o se vwo ru ọhọre rọyen gba (Ni ẹkoreta 14-16)





15. Kirobo rẹ 1 Timoti 4:12, 15 tare, die yen ighene eshare sa vuẹ Jihova nẹ o ru kẹ ayen nonẹna?

15 Kẹ, ovwan ighene rẹ eshare re ghwanre cha na vwo? A guọnọ eshare re sasare re cha vwẹ ukẹcha phia vwẹ ukoko na kerẹ idibo owian. Vwẹ ikoko buebun ekpako rehẹ evunrẹ rayen bun vrẹn idibo owian. Ovwan ighene na se dje owenvwe rẹ ovwan phia rẹ ovwan vwo mu eghwa efa vwevunrẹ ukoko na? Ọkievo iniọvo eshare evo me ta: “Ẹdia re me da ga kerẹ oghwoghwota na te kẹ vwẹ.” Ọ da dia ọtiọyen yen wo roro, nẹrhovwo rhe Jihova nẹ ọ chọn wẹ uko vwo muwan wọ vwọ ga kerẹ odibo owian, je vuẹ nẹ ọ kẹ wẹ ẹgba wo vwo ru oborẹ ẹgba wẹn teri eje vwẹ ẹga rọyen. (Aghwo. 12:1) Avwanre guọnọ ukẹcha rẹ ovwan!—Se 1 Timoti 4:12, 15.

16. Die yen avwanre cha nẹrhovwo rhe Jihova kẹ, kẹ diesorọ?

16 Jihova sa nẹrhẹ wọ dia kemu kemu rọ guọnọre rere ọhọre rọyen se vwo rugba. Ọtiọyena, gba nẹrhovwo kẹ nẹ ọ kẹ wẹ owenvwe vẹ ẹgba wo vwo ruiruo rọyen. Owenẹ avwanre dia ighene yẹrẹ emare, ofori nẹ a reyọ ọke, ẹgba, kugbe ena rẹ avwanre vwo brọghọ phiyọ Jihova oma enẹna. (Aghwo. 9:10) Wo jẹ oshọ yẹrẹ ẹwẹn rẹ mi muwa-an, nẹrhẹ wo kuẹ uphẹn ọghanghanre wo vwo ru oborẹ ẹgba wẹn teri vwẹ ẹga ri Jihova kufia-a. Okpuphẹn yen avwanre vwori re vwo ru kemu kemu rẹ ẹgba avwanre teri re vwo brọghọ ro fori phiyọ Ọsẹ rẹ avwanre oma!







DIE YEN ẸKPAHỌNPHIYỌ WẸN?


	  Idjerhe vọ yen Jihova vwọ kẹ avwanre ẹgba ra sa vwọ ga?



	  Udje rẹ ohwo vọ re djunute vwevunrẹ uyono nana yen wọ guọnọ vwẹrokeri, kẹ diesorọ?



	  Owenvwe vọ yen a guọnọre nẹ ighene eshare vwo?









UNE 127 Oka rẹ Ohwo ro Fori nẹ Me Dia

^ e?ko. 5 Wọ guọnọ ru bunphiyọ vwẹ ẹga ri Jihova? Wo ji roro sẹ o vwo oborẹ Jihova sa reyọ owẹ vwo ru? Gbanẹ, wo roro nẹ wo cha sa vwomakpahotọ rere Jihova reyọ owẹ vwo ruiruo vwẹ idjerhe rọ guọnọre-e? Vwevunrẹ uyono nana, a cha mrẹ idjerhe sansan ri Jihova sa vwọ kẹ wẹ owenvwe vẹ ẹgba ro fori wo se vwo ru ọhọre rọyen.


^ e?ko. 3 Dede nẹ Inenikristi rẹ ukpe ujorin ẹsosuọ yen Pọl si ileta rọyen na vwo rhe, eta rọyen na ji shekpahen idibo ri Jihova eje.





UYONO 43

Jihova Ọvo Wọ Ga


“E siro nẹ, Ọrovwohwo Ọghẹnẹ ọye wo shiguẹ kẹ, ọye ọvo wọ je ga.”—MAT. 4:10.

UNE 51 Avwanre Vwomakpahotọ kẹ Ọghẹnẹ!

ỌDJẸKOKO*




 1. Diesorọ rọ vwọ dianẹ Jihova ọvo yen fo ohwo ra ga?

JIHOVA ọvo yen ofori nẹ a ga kidie ọyehẹ Ọmemama kugbe Ohwo rọ kẹ avwanre arhọ. (Ẹvwọ. 4:11) Ẹkẹvuọvo, imuoshọ ọvo herọ. Dede nẹ avwanre vwo ẹguọnọ ri Jihova ji muọghọ kẹ, erọnvwọn evo se gbowọphiyọ ẹga ọsoso rẹ avwanre vwọ kẹ. Ofori nẹ a riẹn oborẹ ọnana sa vwọ phia. Ẹsosuọ, e ja fuẹrẹn obo ro mudiaphiyọ ra vwọ vwẹ ẹga ọsoso kẹ Jihova.

 2. Vwo nene obo rehẹ Matiu 4:10, die yen e che ru siẹrẹ avwanre da guọnọ vwẹ ẹga ọsoso kẹ Jihova?

2 Vwẹ Baibol na, a vwọ vwẹ ẹga ọsoso kẹ Jihova mudiaphiyọ ẹguọnọ okokodo re vwo kpahọn. Avwanre da ga Jihova ọvo, kọyen a vwẹ ẹga ọsoso vwọ kẹ. Avwanre je cha rhọnvwe nẹ ohwo yẹrẹ orọnvwọn vuọvo gbowọphiyọ ẹga ra vwọ kẹ Jihova-a.—Se Matiu 4:10.

 3. Diesorọ a vwọ ga Jihova ọvo?

3 O vwo oboresorọ avwanre vwọ ga Jihova ọvo. Diesorọ a vwọ ta ọtiọyen? Kidie obo re yono kpahen Jihova yen muẹ avwanre vwọ ga. Avwanre vwo ẹguọnọ kpahen iruemu iyoyovwin rọyen. Avwanre je riẹn obo ri je kugbe obo ri tuoma. Avwanre vwo ẹruọ rẹ ọhọre ri Jihova ji biẹcha. Oma vwerhen avwanre kidie ọ kẹ avwanre uphẹn ra vwọ dia ugbeyan rọyen. (Une 25:14) Kemu kemu avwanre yono kpahen Ọmemama na siẹ avwanre kẹrẹphiyọ.—Jems 4:8.

 4. (a) Die yen Eshu vwo ruiruo rere ẹguọnọ re vwo kpahen Jihova vwọ ghare? (b) Die yen a cha fuẹrẹn vwẹ uyono nana?

4 Eshu yen suẹn akpọ na, ọtiọyena ko ruo rere ihworakpọ vwo no nẹ ekuakua rẹ akpeyeren yen ma ghanre. Ọ je nẹrhẹ ayen nenesi rẹ ojevwe rẹ ugboma. (Ẹfe. 2:1-3; 1 Jọn 5:19) Eshu ru ọnana rere ẹguọnọ rẹ avwanre vwo kpahen Jihova vwọ dia ọ rọ ghare. E ja fuẹrẹn idjerhe ivẹ rẹ Eshu vwo ruẹ ọnana. Ẹsosuọ, Eshu guọnọre nẹ avwanre vwọtua efe, ọrivẹ, Eshu guọnọre nẹ avwanre ni ighe ri shephiyọ-ọ.






KẸNOMA KẸ ẸGUỌNỌ RẸ IGHO


 5. Diesorọ re vwo nomaso kpahen ẹguọnọ rẹ igho?

5 Avwanre eje guọnọ re omamọ emu, ku omamọ iwun phiyọ je dia omamọ uwevwin. Jẹ ofori nẹ e nomaso rere a kẹnoma kẹ ẹguọnọ rẹ igho. Ihwo buebun nonẹna “guọnọ igho nọ,” ọtiọyen ji te ekuakua rẹ akpeyeren. (2 Tim. 3:2) Jesu riẹnre nẹ idibo rọyen se ji vwo ẹwẹn tiọyena. Kọyensorọ rọ vwọ ta: “Ohwo sa ga inini ivẹ-ẹ, ọ da dia ọtiọye kọ dia avwebọ kẹ ọvo, ọ me rha dia avwiorọvwe kẹ ọrivẹ; eyẹ ko si kẹre ọvo ko sheri kẹ ọrivẹ: Wọ sa ga Ọghẹnẹ vẹ [Efe] kugbe-e.” (Mat. 6:24) Odibo ri Jihova rọ ghwọrọ ọke buebun vẹ ẹgba rọyen phiyọ onẹdjẹ rẹ efe, ga inini ivẹ. Eriyina, a cha sa tanẹ Jihova ọvo yen oniọvo tiọyena ga-a.



[image: Ọshare ri Laodisha ọvo nabọ sẹn fia vẹ amwa ifenudu kugbe osan ro ku phiyọ obọ, ọ yọnrọ uko rẹ oro; ọshare vuọvo na ku ewun rọ bẹre phiyọ, owenvwe ji hwe]
Ẹro rẹ Iniọvo Evo Vwẹ Laodisha Vwo ni Oma Rayen . . . Kugbe Ẹro ri Jihova vẹ Jesu Vwo ni Ayen (Ni ẹkorota 6)





 6. Die yen avwanre se yono vwo nẹ ọghwọku ri Jesu vwọ kẹ ukoko ri Laodisha?

6 Omarẹ oba rẹ ẹgbukpe ujorin ẹsosuọ, iniọvo rehẹ ukoko ri Laodisha ke yoma: “Mi feri, o yovwi kẹ vwẹ, emuọvo kare ovwẹ-ẹ.” Ẹkẹvuọvo, vwẹ ẹro ri Jihova vẹ Jesu, dakẹ ayen ọvuọvo “orharhe rẹ ohwo fafanrhiẹ diodi, ovwiogbere, rẹ ehrọre rọye re ohwo, orhuẹro, rọ ban phihọ.” Ọ dia Jesu vwẹ ọghwọku yena kẹ ayen kidie nẹ ayen feri-i, jẹ kidie nẹ ẹguọnọ rẹ ayen vwo kpahen igho gbowọphiyọ oyerinkugbe rayen vẹ ọ ri Jihova. (Ẹvwọ. 3:14-17) Avwanre de ghwe noso nẹ ẹguọnọ rẹ igho shọrọ ro ubiudu avwanre, ofori nẹ a jowọ re vwo siono kpakpata. (1 Tim. 6:7, 8) Avwanre rhe ru ọtiọye-en, udu rẹ avwanre kọ cha ghare, Jihova rhe che rhiabọreyọ ẹga rẹ avwanre-e. Jihova ọyen “Ọghẹnẹ rọ rioma,” ọtiọyena ọ guọnọ ẹga ọsoso. (Urhi 4:24) Mavọ yen ẹguọnọ rẹ igho sa vwọ shọrọ ro ubiudu rẹ avwanre ememerha?

7-9. Die yen wo yono vwo nẹ udje rẹ ọkpakọ ọvo re se David?

7 Roro kpahen udje rẹ ọkpako ọvo re se David, ọgbowian rọ dia United States. Ọ tare nẹ ọyen muomaphiyọ iruo rọyen na gangan. Kidie nẹ ọ tona rẹ iruo na mamọ, nọke ra ruọke kọyen e vwo phiẹba osa rọyen. O titiri mamọ vwẹ ikọpini na kugbe asan efa vwẹ ẹkuotọ na. David da ta: “Ọkievo, ki mi roro nẹ efe mẹ na, ọyen odjephia rẹ ebruphiyọ ri Jihova.” Ọyena ghini uyota?

8 Ememerha na, David de rhi noso nẹ owian rọyen na gbowọphiyọ oyerinkugbe rọyen vẹ Jihova. Ọ da ta: “Ọkiọvo, me sa dia evunrẹ uyono vẹ iruo aghwoghwo na ji mi roro kpahen ebẹnbẹn rẹ iruo mẹ. Okposa yen a hwa kẹ vwẹ, dedena jẹ ofu ji dje vwe, omavwerhonvwẹn jehẹ orua mẹ-ẹ.”

9 David de rhi noso nẹ ofori rere ọyen brorhiẹn rẹ obo re ma ghanre vwẹ akpeyeren rọyen. Ọ da ta: “Mi de brorhiẹn re me vwọ rhuẹrẹ ebẹnbẹn na phiyọ.” David guọnọ rhuẹrẹ ọke iruo rọyen na phiyọ, ọtiọyena ọ da vwẹ iroro rọyen vwọ nẹ ọga rọyen. Die kọyen rhe phia? Ọga na da djẹ vwo nẹ iruo. Kẹ, die yen o ruru? Ọ da ta: “Ẹdẹ rọ vwọ kpahọn, me da reyọ ọkobaro ubrọke ri rhinrin.” Iruo rẹ orufon vwẹ uwevwin rode ọvo kọyen David vẹ aye rọyen ruẹ vwọ vwẹrote oma rayen. Ọkievo vwọ wan nu, David da rhe ton iruo rẹ ọkobaro ọkieje phiyọ, ọke vwọ yanran, aye rọyen da je rhe vwomaba. Aye gbẹ ọshare nana brorhiẹn rẹ ayen vwo ruiruo rẹ ihwo niri kueku, ẹkẹvuọvo, ọ dia iruo na yen ma ghanre kẹ aye-en. Dede nẹ osa ra hwa kẹ ayen enẹna vwẹ ẹkẹn ihwe vwọ hanvwe nọ ọ ri jovwo, jẹ o ji tẹ ayen vwọ vwẹrote oma rayen kemeranvwe kemeranvwe. Ayen guọnọ phi Jihova phiyọ ẹdia ẹsosuọ vwẹ akpeyeren rayen, ọnana da rhe nẹrhẹ ayen mrẹvughe nẹ Jihova ghene vwẹrote ihwo re vwẹ Uvie na kobaro.—Mat. 6:31-33.

10. Mavọ yen avwanre sa vwọ sẹro rẹ ubiudu avwanre?

10 Owenẹ e feri yẹrẹ e feri-i, ofori nẹ a sẹro rẹ ubiudu rẹ avwanre. Vwẹ idjerhe vọ? Wo vwo ẹguọnọ rẹ efe-e. Wọ je vwẹ iruo wẹn vwọ kobaro kẹ ẹga ri Jihova-a. Mavọ wọ sa vwọ riẹn sẹ ọnana phia kẹ wẹ re? Nọ oma wẹn: ‘Ọkieje mi vwo roro iroro rẹ iruo ọke me da hẹ uyono yẹrẹ iruo aghwoghwo? Me ro ẹnwan kpahen oborẹ mi se vwo fe vwẹ obaro na? Igho vẹ ekuakua rẹ akpeyeren so ẹghwọ vwẹ uvwre mẹ vẹ aye mẹ? Mi se ruiruo rẹ ihwo niri kueku rere me sa vwọ mrẹ ọke buebun ghwọrọ vwẹ ẹga ri Jihova?’ (1 Tim. 6:9-12) Ọke re de roro kpahen enọ nana, e jẹ avwanre karophiyọ nẹ Jihova vwo ẹguọnọ rẹ avwanre, o ji ve ive nana kẹ ihwo re fuevun ga: “Me sa phiẹn wẹ-ẹ eyẹ me sa sen wẹ-ẹ.” Ọnana yen sorọ ọyinkọn Pọl vwo si nẹ, “Si oma wẹn nẹ urhuru si vwe rẹ igho.”—Hib. 13:5, 6.






VWẸ AGHWANRE VWỌ SANE IGHE RU WO NẸ


11. Die yen cha phia kẹ avwanre siẹrẹ e de ni erharhe ighe rẹ akpọ nana?

11 Jihova guọnọre nẹ avwanre riakpọ kuoma. Ughe eno ọyen idjerhe ọvo re vwo ru ọtiọyen. Vwọrẹ uyota, Ota rẹ Ọghẹnẹ tare nẹ, “Emu ọfa rha herọ ro yovwi ko ohwo-o jokpa nẹ ọ gba re rere ọ da, rere ọ mrẹ avwerhe rẹ owian rọye.” (Aghwo. 2:24) Ẹkẹvuọvo, buebun rẹ ighe rẹ akpọ nana se miovwo avwanre. E nẹrhẹ ihwo vwẹ ẹro phovwin vwo ni iwan rẹ omamọ uruemu, je tobọ nẹrhẹ ayen rhiabọreyọ erọnvwọn ri Baibol na senre.



[image: Ọshare ọvo rọ wian vwẹ asan ra da sa emu, mu emu re chereri nẹ ukoni ogbegbe ọvo rhe, ọshare ọvo riemu na vẹ omavwerhovwẹn]
Ono yen ru ighe ru wo nẹ? (Ni ẹkoreta 11-14)*





12. Vwo nene obo rehẹ 1 Kọrẹnt 10:21, 22, diesorọ a vwọ vwẹ aghwanre sane ighe rẹ avwanre nẹ?

12 Jihova ọvo yen avwanre guọnọ vwẹ ẹga kẹ, ọtiọyena avwanre cha “sa da [vwẹ] uko rẹ Ọrovwohwo vẹ uko rẹ Idẹbono kugbe-e.” (Se 1 Kọrẹnt 10:21, 22.) A vẹ ohwo vwọ riemu kugbe ọyen oka rẹ ugbeyan. Avwanre da sane ighe ri titi ozighi, uruemu rẹ orhan, ọfanrhiẹn, yẹrẹ ojevwe rẹ ugboma vẹ efa, kọyen avwanre riemu vwẹ emejẹ rẹ ivwighrẹn rẹ Ọghẹnẹ. E de ru ọtiọyen, ọ dia oma avwanre ọvo yen a cha so omaẹwan kẹ-ẹ, e ji che miovwin oyerinkugbe rẹ avwanre vẹ ọ ri Jihova.

13-14. Kirobo ri Jems 1:14, 15 tare, diesorọ a vwọ jomaotọ kpahen oka rẹ ighe rẹ avwanre nẹ? Djudje ọvo.

13 Roro kpahen idjerhe evo kiriguo rẹ ighe eno vwọ họhọ emuọre. Avwanre da cha riemu, e se sun obo re che phi phiyọ unu. Ẹkẹvuọvo, siẹrẹ e de rhivworọ nu, e rhe che se sun obo ro che ru vwẹ ugboma na ọfa-a. Omamọ emu nẹrhẹ e vwo omakpokpọ, orharhe emu nẹrhẹ ohwo muọga. Jẹ, a cha ghwa sa mrẹ owian rẹ emu na vwẹ oma avwanre ason hrọke-e.

14 Ọtiọyen ọ je hepha nẹ, avwanre se sun oka ighe rẹ avwanre nẹ. E de rhi ni ayen nu, ememerha na, oborẹ avwanre niri na ki che sun iroro vẹ iruemu rẹ avwanre. Omamọ ighe sa nẹrhẹ udu avwanre sasa; ẹkẹvuọvo, erharhe ighe sa so omaẹwan kẹ avwanre. (Se Jems 1:14, 15.) Avwanre che ghwe se vwo oniso rẹ umiovwo rẹ erharhe ighe tiọyena ghwa cha enẹna-a, ẹkẹvuọvo ọke vwọ yanran na, e cha vwomaphia. Ọyensorọ Baibol na vwọ ta: “Wo ja phiẹn wẹ-ẹ, a vwẹ Ọghẹnẹ jehwẹ-ẹ, kidie ọkankọn kẹ okankọn re ohwo kọnre, ọye o ji che vun rhe. Kidie, ohwo rọ kọn kẹ ugboma rọye ọ je cha dia evun rẹ ugboma de vun ughwu.” (Gal. 6:7, 8) Ọtiọyena, ọ ghanre mamọ ra vwọ sen ighe ri titi erọnvwọn ri Jihova vwo utuoma kpahen!—Une 97:10.

15. Okẹ vọ yen Jihova vwọ kẹ avwanre?

15 Idibo ri Jihova buebun riavwerhen rẹ eno rẹ emamọ ighe vwẹ JW Broadcasting® rọ dia tẹlivishọni rọhẹ wẹbsaiti avwanre. Oniọvo aye ọvo re se Marilyn da ta: “Ighe re mi nẹ vwẹ JW Broadcasting nẹrhẹ oma vwerhen ovwẹ kidie ighe na eje pha yoyovwin. Ọke rẹ ofu de dje vwe, ke mẹ guọnọ ughe rẹ Ẹga Urhiọke ọvo nẹ, rọ cha bọn vwẹ gan. Ọnana si vwe kẹrẹ Jihova vẹ ukoko rọyen. Ọrhuẹrẹphiyotọ nana wene akpeyeren mẹ mamọ.” Wọ mrẹ erere vwo nẹ ọrhuẹrẹphiyotọ nana ro nẹ obọ ri Jihova rhe na? Vwọba Broadcasting kpokpọ ri kemeranvwe kemeranvwe na, uhworo vẹ ividio sansan, kugbe ine evwevwerhen re bọn ohwo gan je herọ ru wo se ni kọke kọke.

16-17. Diesorọ o vwo fo nẹ e sun uchọke ra ghwọrọ phiyọ ughe eno, kẹ mavọ e se vwo ru ọtiọyen?

16 Ofori nẹ avwanre jomaotọ kpahen oka rẹ ighe re nẹ kugbe uchọke ra ghwọrọ vwo ni ayen. E rhe ru ọtiọye-en, a cha ghwọrọ ọke ofori nẹ a vwọ ga Jihova phiyọ ighe eno. Ihwo buebun mrẹ bẹnbẹn rẹ ayen vwo sun uchọke rẹ ayen ghwọrọ phiyọ ighe eno. Oniọvo aye rọ dia eghene rọhẹ ẹgbukpe 18 re se Abigail da ta: “Ughe eno ri TV yen me vwọ diotọ ovwọnvwọn rẹ mi de kuobọ rẹ owian ẹdẹ na phiyotọ nu. Jẹ, mi rhe nomaso-o, me sa ghwọrọ inọke buebun phiyọ ughe eno na.” Oniọvo eghene ọfa rọhẹ ẹgbukpe 21 re se Samuel da ta: “Me rhe mrẹvughe nẹ ividio krẹn krẹn ri mi nẹ vwẹ intanẹti rhe vwoba-a. Me sa vwẹ otete ọvo vwọ tuọnphiyọ, jẹ bẹsiẹ mi vwo ni, me ghwọrọ inọke erha fiẹ iyorin phiyọ re.”

17 Mavọ yen e se vwo sun uchọke ra ghwọrọ phiyọ ughe eno? Ẹsosuọ, ka riẹn uchọke ru wọ ghwọrọ vwo ni ayen. Davwen owọẹjẹ nana vwẹ udughwrẹn ọvo. Si inọke ru wọ ghwọrọ vwo ni TV, hiẹ itanẹti yẹrẹ te ividio gemu vwẹ ifonu wẹn phiyọ ikalẹnda. Wo de no nẹ ọke ru wọ ghwọrọ ghini bunọ, gba davwen re wo si oborẹ wọ cha ghwọro ọke wẹn wan phiyotọ. Rhuẹrẹ ọke kẹ erọnvwọn re ma ghanre tavwen, wọ kẹ rhuẹrẹ ọke ru wo che vwo ni ughe. Wo de ru ọyena nu, gba yare ukẹcha ri Jihova rere wọ sa vwọ yan nene ọrhuẹrẹphiyotọ wẹn na. Ọnana cha nẹrhẹ wọ mrẹ ọke vwo ru uyono ri Baibol romobọ, ẹga orua, kpo uyono ji vwobọ vwẹ iruo aghwoghwo na. Ọke yena, udu rhe che bru we siẹrẹ wo de ni ighe-e kidie wọ ghwọrọ ọke ro me bun phiyọ ẹga ri Jihova re.






BRORHIẸN WỌ VWỌ GA JIHOVA ỌVO


18-19. Mavọ yen e se vwo djephia nẹ Jihova ọvo yen avwanre cha ga?

18 Ọke rẹ ọyinkọn Pita vwo si kpahen oghwọrọ rẹ akpọ rẹ Eshu kugbe ẹcha rẹ akpọ kpokpọ na nu, ọ da ta: “Imoni, rẹ ovwan vwọ hẹrhẹ ọnana na, gbe jẹ oruru yena dia ovwan oma rere upe eyẹ ekan vwo jẹ ovwan oma ẹdia, re ovwan dia vwẹ ufuoma.” (2 Pita 3:14) Siẹrẹ avwanre de nene uchebro yena je davwẹngba vwo yeren akpọ ji ga Jihova vwẹ idjerhe rọ rhọnvwephiyọ, kọyen avwanre djephia nẹ Jihova ọvo yen avwanre ga.

19 Eshu vẹ akpọ rọ suẹn na cha davwẹngba vwọ nẹrhe avwanre phi erọnvwọn efa phiyọ ẹdia rẹsosuọ ukperẹ Jihova. (Luk 4:13) Otoro ebẹnbẹn rẹ avwanre hirharoku-u, avwanre cha rhọnvwe nẹ orọnvwọn vuọvo reyọ ẹdia ri Jihova vwẹ akpeyeren avwanre-e. Avwanre brorhiẹn ra vwọ ga Jihova ọvo, kidie ọyen ọvo kpoi yen muwan rẹ ẹga avwanre!







DIE YEN ẸKPAHỌNPHIYỌ WẸN?


	  Die yen o mudiaphiyọ ra vwọ vwẹ ẹga ọsoso vwọ kẹ Jihova?



	  Mavọ yen ẹro re vwo ni igho se vwo djobọte ẹguọnọ rẹ avwanre vwo kpahen Jihova?



	  Mavọ yen oka ighe rẹ avwanre nẹ se vwo gbowọphiyọ ẹga ọsoso ra vwọ kẹ Jihova?









UNE 30 Ọsẹ Mẹ, Ọghẹnẹ Mẹ Kugbe Ugbeyan Mẹ

^ e?ko. 5 Oma ra vwọ ga Jihova vwerhen avwanre. Ẹkẹvuọvo, Jihova ọvo yen avwanre ghene vwẹ ẹga kẹ? A sa mrẹ ẹkpahọnphiyọ rẹ onọ ọnana womarẹ orhiẹn-ebro rẹ avwanre. E je roro kpahen ẹdia ivẹ kiriguo vwẹ akpeyeren rẹ avwanre rọ sa chọn avwanre uko vwọ riẹn sẹ Jihova ọvo yen avwanre ghene ga.




^ e?ko. 53 IDJEDJE RẸ IHOHO: Avwanre cha rhọnvwe riemu re chereri vwẹ ukoni rọ pha gbegbe-e. Ọtiọyena diesorọ re avwanre vwo ni ighe ri titi ozighi, uruemu rẹ orhan yẹrẹ ọfanrhiẹn?





Iyovwinreta Ra Vwọphia Vwẹ Jw Library Vẹ Jw.Org





ENỌ RẸ IGHENE NỌ

Diesorọ me Vwọ ta Chọ Kọke Kọke?

Uchebro vọ yen sa nẹrhẹ wọ nabọ roro kokodo tavwen wọ ke ta ota?

Vwẹ JW Library, kpo PUBLICATIONS > ARTICLE SERIES > YOUNG PEOPLE ASK.

Vwẹ jw.org/urh, kpo IYONO RẸ BAIBOL > IGHENE > ENỌ RẸ IGHENE NỌ.

UKẸCHA VWỌ KẸ ORUA

Die Yen mi Che ru Siẹrẹ a da Guọnọ Ota rẹ Ọmọ mẹ Vwẹ Isikuru?

Owọẹjẹ ẹne ru wo se vwo yono ọmọ wẹn obo ro che ru siẹrẹ a da guọnọ ota rọyen.

Vwẹ JW Library, kpo PUBLICATIONS > ARTICLE SERIES > HELP FOR THE FAMILY.

Vwẹ jw.org/urh, kpo IYONO RẸ BAIBOL > ORỌNVWE VẸ ORUA > ẸYỌNRỌN RẸ EMỌ.

^ ***sjj une 58 Guọnọ Igbeyan rẹ Ufuoma***
UNE 58
Guọnọ Igbeyan rẹ Ufuoma
(Luk 10:6)
1. Jesu vu’avwanre ne ghwoghwota na.
O ghwoghwota ri Jihova,
Vw’ọke r’uvo kugb’ọke’osio.
Ọ nabọ guọn’idibo r’Ọghẹnẹ.
Vwo n’urhiọke re t’ovwọnvwọn
vw’ẹkuotọ n’eje.
Avwanre ghwoghwota k’ihwo
Vwo n’uwevwin vwo kp’uwevwin,
N’Ọghẹnẹ che si’ebẹnbẹn r’akpọ na no.
(EKUO)
Vw’akpọneje,
E ja guọn’igbeyan r’ufuoma,
Guọn’ihw’eje
Ri vw’ubiudu v’ẹwẹn r’usivwin,
Ghwoghwota na
K’ihw’ejobi.
2. Ọke herọ rẹ, e je brokpakpa.
Ihwo buebun guọn’usivwin,
Ja davwẹngba vwo sivw’ihwo.
Ẹguọnọ yen mu’avwanre vwo ghwoghwo.
Ja vw’ukẹcha vwọ k’ihw’eje
r’ofu r’akpọ dje.
Avwanre hi’ẹkuotọ n’eje,
Ohwo da kerhọ r’avwanre,
Oma nabọ vwerh’avwanre ọkieje.
(EKUO)
Vw’akpọneje,
E ja guọn’igbeyan r’ufuoma,
Guọn’ihw’eje
Ri vw’ubiudu v’ẹwẹn r’usivwin,
Ghwoghwota na
K’ihw’ejobi.
(Ji ni Aiz. 52:7; Mat. 28:19, 20; Luk 8:1; Rom 10:10.)



^ ***sjj une 71 Avwanre Isodje rẹ Jihova***
UNE 71
Avwanre Isodje rẹ Jihova
(Joẹl 2:7)
1. Avwanr’eje isodje,
Jesu su’avwanre.
Eshu da vwọsu’avwanre,
E ji che mudia gan.
Avwanre cha yọnre gan,
Ji ghwoghwota na.
Oshọ mu’avwanre rẹ,
Je fiudugberi.
(EKUO)
Avwanr’eje isodje;
Jesu su’avwanre.
Je ghwoghwo k’ihw’eje,
“Uvie na suẹn re.”
2. Avwanr’ihwo r’Ọghẹnẹ
Ri ghwoghwota na.
Ja guọn’igodẹ rọyen
Re hra nen’as’eje.
Ghwọr’ọke vwo yon’ayen,
Rhivwin br’ayen ra.
J’avwanre durhi’ayen
Vwo kp’Ọguan Ruvie.
(EKUO)
Avwanr’eje isodje;
Jesu su’avwanre.
Je ghwoghwo k’ihw’eje,
“Uvie na suẹn re.”
3. Avwanr’eje isodje,
Jesu su’avwanre.
Muegbe hẹrh’ofovwin na,
J’avwanre yọnre gan.
E je gbẹrophiyotọ,
E je nomaso.
E gbe je mudia gan
Vw’ọke r’ebẹnbẹn.
(EKUO)
Avwanr’eje isodje;
Jesu su’avwanre.
Je ghwoghwo k’ihw’eje,
“Uvie na suẹn re.”
(Ji ni Ẹfe. 6:11, 14; Fil. 1:7; Filim. 2.)









^ ***sjj une 129 E jẹ Avwanre Chirakon***
UNE 129
E jẹ Avwanre Chirakon
(Matiu 24:13)
1. E je chirakon,
Ebẹnbẹn de t’avwanr’oma.
Jesu vwọ rioja,
Ọ mr’aghọghọ rọh’obaro.
O mu’ẹwẹn rọy’eje
Kpah’ive r’Ọghẹnẹ.
(EKUO)
E j’avwanre chirakon,
Ji vw’esegbuyota.
Ẹguọnọ rọyen muẹro.
E gbe j’avwanre chirakon t’oba.
2. Dede n’avwanre
Mr’ojaẹriọ vwevunr’akpọ na,
E ja tẹnrovi
Ebruba r’Uvie r’Ọghẹnẹ.
Ja fuevun ọkieje
E se vwo vw’arhọ na.
(EKUO)
E j’avwanre chirakon,
Ji vw’esegbuyota.
Ẹguọnọ rọyen muẹro.
E gbe j’avwanre chirakon t’oba.
3. A cha djoshọ rẹ,
Ofu ji che dj’avwanre rẹ.
E ja g’Ọghẹnẹ,
Ẹdẹ rode na kẹrire.
J’avwanre chirakon,
Oba na totọ re.
(EKUO)
E j’avwanre chirakon,
Ji vw’esegbuyota.
Ẹguọnọ rọyen muẹro.
E gbe j’avwanre chirakon t’oba.
(Ji ni Iruo 20:19, 20; Jems 1:12; 1 Pita 4:12-14.)



^ ***sjj une 122 Mudia Gan Wo Yeghe-e!***
UNE 122
Mudia Gan Wo Yeghe-e!
(1 Kọrẹnt 15:58)
1. Ofu dj’ihwo vw’akpọ na nonẹna.
Oshọ ji mu’ihwo buebun nonẹna.
J’avwanre che mudia gan ọkieje.
E ja fuevun g’Ọghẹnẹ.
(EKUO)
Avwanre che mudia gan,
Je kẹnoma k’akpọ na.
A da je yọnre gan,
Ke vw’arhọ ri bẹdẹ.
2. Akpọ nana vọnre v’edavwini.
E je muegbe vwo phi’ayen kparobọ.
E j’avwanre vw’utuoma r’umwemwu,
Ji vw’ẹguọnọ r’uyota.
(EKUO)
Avwanre che mudia gan,
Je kẹnoma k’akpọ na.
A da je yọnre gan,
Ke vw’arhọ ri bẹdẹ.
3. Vw’ubiudu w’ejobi vwọ g’Ọghẹnẹ.
Davwẹngba vwo vwobọ vw’iruo rọyen.
Gba nabọ ghwoghwota na vwọ k’ihwo,
Uvie na sikẹri re.
(EKUO)
Avwanre che mudia gan,
Je kẹnoma k’akpọ na.
A da je yọnre gan,
Ke vw’arhọ ri bẹdẹ.
(Ji ni Luk 21:9; 1 Pita 4:7.)









^ ***sjj une 104 Okẹ rẹ Ẹwẹn Ọfuanfon rẹ Ọghẹnẹ***
UNE 104
Okẹ rẹ Ẹwẹn Ọfuanfon rẹ Ọghẹnẹ
(Luk 11:13)
1. Jihov’Ọghẹnẹ, Ọsẹ r’avwanre,
Wẹ yen rho vr’ubiudu r’avwanre.
Gbe nen’avwanre mu’oghwa r’avwanre.
Biko vw’ẹw’ọfuanfon wẹn k’avwanre.
2. Avwanr’ejobi, ihwo ri jẹgba;
Avwanr’eje r’umwemwu s’owẹ.
Biko Jihova, ny’orẹ r’avwanre.
Gbe j’ẹw’ọfuanfon wẹn ch’avwanr’uko.
3. Omaemuophiyọ kugb’ofudjevwe,
E nẹrh’ẹwẹn r’ohwo shekpotọ.
Biko Jihova, vw’ẹgba k’avwanre,
Je vw’ẹw’ọfuanfon wẹn vwọ k’avwanre.
(Ji ni Une 51:11; Jọn 14:26; Iruo 9:31.)



^ ***sjj une 127 Oka rẹ Ohwo ro Fori nẹ Me Dia***
UNE 127
Oka rẹ Ohwo ro Fori nẹ Me Dia
(2 Pita 3:11)
1. Die me sa vwọ kẹ wẹ, vwọ hwosa kẹ wẹ,
Jihova Ọghẹnẹ, ifikir’arhọ mẹ?
Me rey’Ota wẹn vwọ fuẹr’ubiudu m’eje.
Biko chọnvwuko me vwọ yan nen’irhi wẹn.
(URHIẸ)
Me vwomakpahotọ n’owẹ yen me ga.
Vw’ẹdẹ r’akpọ m’eje, mi che ru’ọhọre wẹn.
Me cha nabọ ga wẹ v’ubiudu m’eje,
Ju vwe ru’obo re cha kẹ w’aghọghọ.
Vw’ukẹcha vwọ kẹ vwẹ vwọ fuẹr’oma mẹ.
Me vwọ ri’oka r’ohwo wọ guọnọ ne me dia.
Wọ nabọ fuevun k’ihwo re fuevun kẹ wẹ.
Ju vwe ru’obo re cha nẹrh’oma vwerh’owẹ.
(Ji ni Une 18:25; 116:12; Isẹ 11:20.)









^ ***sjj une 51 Avwanre Vwomakpahotọ kẹ Ọghẹnẹ!***
UNE 51
Avwanre Vwomakpahotọ kẹ Ọghẹnẹ!
(Matiu 16:24)
1. Jihova yin si’avwanre vwo bri Jesu rhe,
Avwanre vwọ di’idibo rọyen.
Jihova yen k’avwanre
Eta re vw’arhọ k’ohwo.
E je vw’esegbuyota.
E ja fuevun g’Ọghẹnẹ.
(EKUO)
Avwanre vwomakpahotọ vwọ k’Ọghẹnẹ.
E che vw’ebruba v’arhọ ri bẹdẹ.
2. Jihova y’avwanre vwomakpahotọ kẹ.
Avwanre cha vw’ẹga kẹ bẹdẹ.
Ọ kohw’omavwerhovwẹn
Ra vwọ di’iseri rọyen,
Re vwo ghwoghw’Uvie rọyen.
E je ghwoghwo k’ihw’eje.
(EKUO)
Avwanre vwomakpahotọ vwọ k’Ọghẹnẹ.
E che vw’ebruba v’arhọ ri bẹdẹ.
(Ji ni Une 43:3; 107:22; Jọn 6:44.)



^ ***sjj une 30 Ọsẹ Mẹ, Ọghẹnẹ Mẹ Kugbe Ugbeyan Mẹ***
UNE 30
Ọsẹ Mẹ, Ọghẹnẹ Mẹ Kugbe Ugbeyan Mẹ
(Hibru 6:10)
1. Akpọ nana pha brabra,
Akpọ nana vọnre v’odjadja.
Je me je cha g’Ọghẹnẹ,
Mi vw’iphiẹrophiyọ.
(EKUO)
’Ghẹnẹ di’orumwemwu rẹ,
Ọ karophiyọ ẹguọnọ mẹ.
Ọ nabọ sikẹr’ovwẹ,
Vi Jihova, me djoshọ rẹ.
’Ghẹnẹ yen vwẹrote vwe,
ọyen sẹro mẹ ọkineje.
Ọy’Ọghẹnẹ v’Ugbeyan mẹ,
Kugb’Ọsẹ mẹ.
2. Ọkieghene mẹ wanre,
Ọke r’ọghwo ji te vw’oma re.
Womar’esegbuyota
Mi vw’iphiẹrophiyọ.
(EKUO)
’Ghẹnẹ di’orumwemwu rẹ,
Ọ karophiyọ ẹguọnọ mẹ.
Ọ nabọ sikẹr’ovwẹ,
Vi Jihova, me djoshọ rẹ.
’Ghẹnẹ yen vwẹrote vwe,
ọyen sẹro mẹ ọkineje.
Ọy’Ọghẹnẹ v’Ugbeyan mẹ,
Kugb’Ọsẹ mẹ.
(Ji ni Une 71:17, 18.)

